
        
            
                
            
        

    
	Ринченгийн ГАНБАТ

	 

	СҮҮЛЧИЙН ГАЛТ ТЭРЭГ

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	 

	[image: Image]



	




	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Ринченгийн ГАНБАТ

	 

	СҮҮЛЧИЙН ГАЛТ ТЭРЭГ

	 

	Хажуугаар байшин жирэлзэнэ.

	Бидний суусан хөлсний тэрэгний жолооч монхор хөх залуу дугуй малгайгаа духдуулж тавьчхаад намрын тухай нэгэн дууны ая исгэрэн сарампай болсон машиныхаа хар хурдаар давхина.

	Туяа бид хоёр юу ч ярилгүй, төрөлх хотоо сая үзэж байгаа юм шиг цонхоороо шимтэн харж явна. Яриад байх ч юу байх вэ дээ. Амралтын ганц сар нэг бодоход амархан дуусах юм шиг, нөгөөтээгүүр барагдаж өгөхгүй урт юм шиг санагдана.

	Жолооч залуу аливаа юманд анхаарсан шинжгүй замын хажуугаар өнгөрөх хүүхнүүдийг л хааяа нэг харж нөгөө дуугаа исгэрсээр...

	...Дөрвөн замаар хурдаа хасалгүй давхиж гараад түдэлгүй галт тэрэгний буудал дээр бид ирлээ. Замын турш дуулж ирсэн залуу жолооч маань сарампай ногооноо гинжтэй шат руу нь золтой л гаргачхалгүй зогсоогоод:

	— За хүрээд ирлээ. Таван төгрөг гучин мөнгө гэдэг байна шүү. Сэргэлэн жолооч маань машиныхаа арыг онгойлгон Туяагийн чемоданыг авч өгснөө:

	— За та хоёр билетээ авч бай. Үүнийг чирч яваад яах вэ. Найз нь оруулж өгье. Миний ажил дууслаа. Яарах юмгүй гэж хэллээ.

	Туяа над руу асуусан байдалтай харснаа:

	— Орох уу даа? гэж аяархнаар хэлээд намайг сугадлаа. Долоо хагаст галт тэрэг хөдөлнө гэж яарч ирсэн чинь долоо тавьд хөдлөх байж. Билетээ авлаа. Жолооч маань чемодан оруулж ирлээ.

	— Найз аа, галт тэрэг явах болоогүй юм байна. Чи яв даа. Их баярлалаа гэж намайг хэлэхэд:

	— Нээрээ тийм. Та хүлээгээд яах вэ. Баярлалаа гэж Туяа хэлэв.

	— Өө тийм үү? За тэгвэл би ч туллаа. Баяртай... Чи харин битгий уйлчхаарай! гэснээ над руу нэг ирмэчхээд гарч одов.

	Чемоданаа хадгаламжид өгөөд бид хоёр зоогийн газар орлоо. Хамгийн захын ширээнд суув.

	— Туяа чи юмаа орхиогүй биз?

	— Үгүй... Үгүй байх аа...

	— Орхисон бол явууламз. Чадвал би ганц хоногоор ч гэсэн очно оо.

	— Чамайг ирсэнгүй гэж ээж үглэх байх даа.

	— Тэгэхдээ ойлгох байх аа.

	— Би ч гэсэн хэлнэ л дээ гэснээ аягатай цайгаа халбагаараа хутгав. Би ч гэсэн халбага авч чихэр нь ууссан цайгаа хутгалаа. Халбаганы хөдөлгөөн дагаад цайны шаар хөвнө.

	Хүний амьдрал гэдэг далай мөрөн шиг гэж ном зохиолд бичдэг бил үү? Харин хүн гэдэг урсгал даган хөвдөггүй, хүч чадал ухаан зоригоороо амьдралын их далайг сэлэн гатлах юм даа гэж бодож суув. Зоогийн газар орж гарах олон хүнийг харж суув. Эмээтэйгээ яваа жаал хүү алим авч иднэ гэж зүтгэж байгаа бололтой, лангуун дээр байгаа тавагтай жимс рүү зааж шулганана.

	— Гэртээ хариад идэхгүй юү. Эмээ нь зөндөөг авсан шүү дээ гэж эмээ нь хэлнэ. Ач хүү нь аргагүй дийлж, хүссэн алимаа эмээгээрээ авхууллаа. Их хөөрхөн хүү байна. Дэлдэн чих нь цаанаас тусах цонхны гэрэлд идэж байгаа алим шигээ улаарч харагдана. Миний харсан зүг рүү Туяа харж, жаал хүүг олж үзэв.

	— Ямар хөөрхөн хүүхэд вэ?

	— Харин тийм. Чих нь яг л манай Дэрмээгийн чихтэй адилхан юм.

	— Манай ангийн Дэрмээ юү?

	— Тийм ээ. Дэрмээ маань хүүтэй болсон гэсэн бас л нэг жижиг Дэрмээ байгаа байх даа.

	Дэрмээ гэж арван жилд байхад нэг ангид суралцаж байсан нөхөр минь юм. Бид хоёрын дунд хөгтэй нэгэн явдал бий. Долоодугаар ангид байсан үе. Тэр Дэрмээ Туяаг ердөө явуулахгүй. «Доржийн дотно Туяа» гэж хашхирна. Би ч тэсээд л байлаа. Нэг өдөр очиж «Хэрээ шиг гуаглаж явдгаа болино байгаа. Тэгэхгүй бол хохь чинь шүү! Хонзон санахгүй бол..!» гэж хэллээ. Дэрмээ өнөө л хэлдгээ хэлсээр байна. Тэснэ тэснэ гэхэд яаж ингэж тэсэх вэ гээд нэг өдөр үзчихлээ. Багшдаа гомдол мэдүүлж явалтай биш дээ. Тэгсэн чинь Дэрмээ маань минийхээ нүдийг таглачихдаг байна шүү. Тэр явдал гэнэт санагдмагц би инээд алдчихав.

	— Чи юм яриач дээ...

	— Юугаа ярих вэ дээ...

	— Алсын замд гарахдаа дуугүй суудаг орос заншил байдаг гэл үү?

	— Тэр нь ч яах вэ. Чамайг Дэрмээ гэхээр сонин юм санагдана.

	Дахиад л цайгаа хутгалаа... Галт тэрэг явах цаг болоогүй ээ...

	Намайг долоодугаар ангид байхад Туяа манай сургуульд шилжиж ирсэн юм. «Онц сурлагатан гэнэ» гэж манайхан ярина. Харахад их дэгжин амьтан. Захных нь цагаан даавуу хүртэл тортой. Цавуугаар наачихсан юм шиг салдаггүй, тас хар шанхтай охин байлаа. Бидэнтэй танилцаагүй болоод ганцаардуу, завсарлагаар хүнтэй ч ярихгүй хичээлээ уншсан болж зогсоно. Хөвүүд бид ч яах вэ дээ хийх юм мундах биш. Пэрэнлэй маань тэвэг өшиглөнө. Завсарлагаар ганц ч алдахгүй зуу өшиглөж чадна.

	Нэг удаа нөгөө дэрэмгэр шар Дэрмээтэйгээ хөөцөлдөж явтал шинэ ирсэн ганган охиныг Дэрмээ дайрчихлаа. Дайрсан гэж тоосон шинжгүй гүйхээр нь би санаа зовж «Уучлаарай» гэж хэллээ. Тэгэнгүүт л чихний минь омог хүртэл халуу оргих шиг болж билээ. Ингэж би ангидаа бараг анх удаа Туяатай үг сольсон юм. Сүүлдээ сайн танилцаж найз боллоо. Манайхан нэг байшинд байдаг юм санж. Туяагийнх хөдөө байгаад хот орж ирсэн, аав нь хөдөөнөө үлдсэн гэнэ.

	Туяа бид хоёр өглөө оройд хамт явна. Хичээлээ тараад бөмбөг элдэх гэхэд Туяа заавал хамт явах гэж хүлээнэ. Хүн хүлээгээд байхад тоглоод байж болохгүй, аргагүйн эрхэнд гэр лүүгээ явна. Манай ангийнхан намайг шоолно. Дэрмээ шоочоороо «Дорж оо, эхнэр чинь хүлээгээд байна!» гэнэ.

	Цүнхтэй номоо санжгануулж Туяатай юм ярьж явахад газар хорогдох нь амар. Заримдаа гэрийнхээ гадаа ирсэн ч гэсэн яриа маань дуусахгүй цонхныхоо дэргэд зогсож ярилцана. Туяа сонин хүүхэд шүү. Адал явдалтай баатарлаг юманд их дуртай. Чапаев гэдэг киног арван хоёр удаа үзсэн гэнэ. Үзэх болгондоо л Урал мөрнийг сэлээд гарчхаасай гэж хүсэж, сэтгэл догдлон харж байдаг, дайсны тэр нүгэлт сум түүнийг оноход мэлмэрч ирсэн нулимсаа арай ядан барьдаг байсан гэнэ. Туяа хичээлдээ овоо. Ялангуяа аман хичээлд бүр сайн. Би харин зурагт дуртай. Хичээл дээр багшийн нүд хариулж байгаад зурна. Гэртээ ирээд ээжийгээ даалгавраа хий гэвэл баахан зураг зурж байгаад л даалгавраа хийсэн гээд мэхэлчихнэ. Тоонд дургүй. Гэртээ хариад тооныхоо даалгаврыг хийхгүй. Тооны хичээл миний хувьд зургийн хичээл болох нь олонтоо. Ангидаа ирээд Туяагаас «будаа» иднэ. Сүүлдээ:

	— Будаа идүүлж боллоо. Чи өөрөө бод гэдэг байна.

	— Би мэдэхгүй шүү дээ.

	— Тэгээд л байвал чи хэзээ ч сурахгүй шүү дээ.

	— Ерөөсөө сурах авьяасгүй бол яая гэх вэ дээ.

	Миний энэ үг нэмэр болсонгүй. Зарим орой манайд орж ирж даалгавраа хамт хийдэг боллоо... Дуртай дургүй ч гэсэн тоо бодуулна... Туяагаасаа ээж нь бүр хэцүү. Нэг тарган шар авгай байна. Дандаа торгон дээлтэй явна. Хэдэн ч дээлтэй юм бүү мэд. Нэг өдөр Туяа ирээд:

	— Дорж оо, Чи хичээлээ давтаж бай л даа. Заримдаа чи даалгавраа хамт хийхгүй алга болчхоод байх юм. Ээж намайг хүртэл загнах юм байна шүү дээ. Цаад Дорж чинь донгио байх аа. Муу эх нь үүрийн гэгээнээс үдшийн бүрий хүртэл гудамж шүүрдэж байхад тэр муу сурч байх гэж. Балай юмтай битгий нийлээрэй! гэж загналаа. Чи нээрээ бодмоор юм даа гэж хэллээ. Тэгэхэд нь би ичиж, болдог бол газар доор орчихмоор байсан шүү. Муу сайн нь ч яах вэ. Ямар дуулж үзээгүй юм биш. Хамгийн гол нь Туяагаас тийм үг дуулдаг... Надаас болж Туяа загнуулна гэдэг хамгийн хэцүү хэрэг байлаа.

	Нэг бүдрэхээр долоо бүдэрнэ гэдэг үнэн шүү! Би ээжийгээ шалж байж нэг сайхан шар бөмбөгтэй болсон юм. Нөгөө бөмбөгөө өшиглөж гарав аа. Бөмбөгтэй байхад тоглох хүүхэд хаа мундах вэ. Пеле гэдэг сайн хөл бөмбөгчин байдаг. Хөлөөрөө бөмбөг өшиглөх нь гараараа шидэж байгаа юм шиг байдаг гэж сонслоо. Ингээд л бөмбөгөө газар унагахгүй гэж дээш нь өшиглөж тоглох болов. Гай болж нэг хүчтэйхэн «татаад» орхисон чинь Туяагийн цонхоор орчихлоо. Цонхыг нь тар няр хийлгэн нэвт цохиж ороод бас ямар нэгэн том юм хага үсрэх чимээ гарав. Ээж нь миний муу бөмбөгийг барьчихсан гүйж гарч ирээд:

	— Май муу арьсаа ав. Тоогоо ч мэдэхгүй, тоглохоо ч мэдэхгүй... Төлүүлэх хуна. Та хоёрын хамаг новшийг аваад ч ваарыг минь дийлэхгүй хойно.. гэж хашхирч загнав. Хаясан бөмбөгийг нь би шүүрч аваад алга болов.

	Түүнээс хойш бүр үзэхээ байлаа шүү. Туяагийн надтай хамт явах байтугай болж өгвөл үг солиулахыг ч хорих санаатай бололтой. Бид хоёр байшингаасаа цуварч гарч, цуварч ирдэг боллоо. Гэрээсээ түрүүлж гарсан нь булангийн цаадах мухлагийн дэргэд хүлээнэ. Намрын модод навчсаа хэдэнтээ гөвсөн ч Туяагийн ээж надад тийм ч сайн болсонгүй.

	Аравдугаар ангиа төгслөө. Би харин хаа очиж сайн төгссөн шүү! Сайн болсны гол учир нь Туяагийн минь тус байлаа. Хичээлээ тараад ангидаа хоёулхнаа сууж хичээлээ давтдаг байсны маань ач шүү дээ.

	Сургууль төгссөний баяр болгож сургууль дээрээ сүүлийн удаа үдэшлэг хийлээ. Бүх ангиуд тарчихсан. Сургууль маань нэг л эл хуль. Хоёр арвынхан, багш нараас маань өөр хэн ч байхгүй. Сургуулийнхаа том танхимд цөөхүүлээ болоод эвгүй ч юм шиг байлаа.

	Гэвч бид үдэшлэгээ хийдэг ёсоор нь л хийлээ. Үдэшлэгтээ зориулж ханын сонин ч гаргасан гээч. Болдоо маань:

	 

	«Арван жил суралцсан

	Сургууль минь баяртай

	Ардын багш болоод

	Чамдаа эргэж ирнэ»

	 

	гэж ирээд л бичсэн шүү. Онц сурсан хүүхдүүдийнхээ зургийг би зурсан юм.

	— Чи ч Туяагаа зурахдаа ёстой нэг гараа гаргаж дээ гэж Дэрмээ хэлсэн юм. Сургууль төгсөж байна гэж онгироод бас жаахан ширээ бэлдлээ. Дуу дууллаа. Бүжиглэлээ...

	 

	«Урдах зам маань зурайж байна»

	 

	гэж ирээд л дуулцгаасан шүү. Охидын зарим нь уйлцгаана. Дахин уулзахгүй юм шиг уйлалдаж байдаг энэ охид гэж сонин улс шүү. Ямар сайхан байсан гээч. Тэр орой Туяа бид хоёр ганц ч алхам бие биеэсээ холдоогүй ээ. Багш нараас эмээж байсан хэр нь бид хоёр холдож чадаагүй ээ. Манай ангийнхан бүгдээрээ л баяртай сайхан байсан. Ялангуяа манай «Эрэлхэг долоо» бүр ч баяртай байлаа. «Эрэлхэг долоо» гэсний учир бас бий. Манай ангийн долоон нөхөд эвлэлийн илгээлт авч сайн дураараа хөдөө явж ажиллах гэж байгаа юм. Явах явахдаа залуу хүний эр чадал шалгах говь руу явна гэж зүтгэсэн улс. Долоон найзын маань хүслийг баяртай хүлээн авснаа мэдэгдэж, сургуулиа амжилттай төгсөөд хүрч ирэхийг урьсан урилга Өмнөговь аймгаас ирсэн юм. Ахлах ангийнхныг их танхимд цуглуулж, манай сургуулийн захирал тэр захиаг уншихад сайхан байсан шүү. Би ч гэсэн хамт явмаар байсан юм. Даанч ганц ээжийгээ орхиод хол явахад хэцүү байлаа.

	— Насаараа ажиллаж дассан газраа орхиод яаж явах вэ. Дурлаад байвал миний хүү өөрөө яв л даа. Нөхөдтэйгөө явах юм чинь яах вэ. Ээж нь хэдэн жилдээ ганцаараа дөнгөөд л байна гэж ээж минь хэлсэн юм. Бас ч эндээ гэхэд Туяагаасаа хол явна гэхэд надад хэцүү байлаа. Туяа надтай явна ч гэсэн ээж нь ямар явуулах биш. Тэгээд л би үйлдвэрт ажиллах саналаа өгсөн юм. Эвлэл маань надад ч бас илгээлт өгсөн шүү. Час улаан гялгар хавтастай илгээлтээ өвөртлөөд явж байхад надад хэчнээн сайхан байсан гээч...

	Дуу хуур ид өрнөж байлаа. Цэндээ багш маань баярласандаа тэр үү жаахан халчхаж. Туяа бид хоёр дээр ирээд:

	— Сайхан байна, хүүхдүүд минь. Би тав дахь арваа төгсгөж байна. Төгсөлт болгон л мартагдашгүй сайхан баяр. Бас тэгээд шавь нараасаа салж байгаа болохоор жаахан уйтгартай байдаг юм... Багш нь энэ намар дахиад л тавдугаар анги авна. Хүүхэд минь эвтэй сайн яваарай. Сургууль дээрээ ирж байгаарай! гэж хэллээ.

	Багшийнхаа халамцуу байтугай архи үнэртүүлсэн байхыг нь бид үзээгүй. Сонин ч, гайхалтай ч юм шиг. Бас «Хоёр хүүхэд минь эвтэй яваарай!» гэснийг санахаар ичмээр ч юм шиг. Ашгүй бүжгийн ая эхэлж:

	— Хүүхдүүд минь бүжиглэ! гэж багш хэллээ.

	Орой нь харьж явахад тэнгэр цэлмэг. Арван тавны тэргэл саран ёстой л агаар тэнгэртээ дэнлүү байлаа... Туяагийнхаа бүлээхэн гарыг атгаж, амьдралынхаа зам руу орж явна даа гэж би санаж явлаа.

	— Сайн байцгаана уу? гэх дуу бодлыг минь тасалчхав. Харвал Юндэн зогсож байна.

	— Та хоёр хаана явах гээв?

	— Туяа маань Дархан явах гэж байгаа юмаа... Чамаар сонин юутай вэ?

	— Юмгүй шив дээ. Манай эгч бас энэ галт тэргээр явах ёстой. Гэрээс нь авчрах байсан юм. Гараашинд ажил гарч саатлаа. Энд ирээ юм болов уу гэж бодсон алга шив дээ. Гэр рүү нь очихоос гэж Юндэн хэлээд: 

	— Би хоцорч магадгүй. Сайн яваарай, Туяа! гээд гарч одлоо. Туяа над руу харснаа:

	— Юндэнтэй энд тааралдах гэж... гэснээ хэдийн хөрчихсөн аягатай цайгаа авлаа.

	Энэ Юндэн гэж сайн залуу шүү! Юндэн гэхтэй зэрэг түрүүчийн бодол минь эргэн орж ирлээ.

	 

	 

	Сургуулиа төгсөөд Туяа маань их сургуульд орлоо. Би гутлын үйлдвэрт дагалдангаар орлоо. Уул нь би зураач болох санаатай байсан боловч өргөдөл бичихдээ үйлдвэрт гэсэн болохоор зургийн газар ороогүй юм. Гэвч би өөр газар орлоо гээд зургаа хаяхгүйгээс хойш бараг ялгаагүй хэрэг шүү дээ. Нэг өдөр Туяагийн ээжтэй тааралдлаа.

	— Дорж оо, чи сайн уу? гэж овоо аятайхнаар мэндлээд,

	— Чи ямар сургуульд орсон бэ? гэв.

	— Би сургуульд ороогүй гэв.

	— Юу?

	— Би гутлын үйлдвэрт ажилд орсон.

	— Хм. Чи чинь сайн төгсөөгүй бил үү?

	— Тийм ээ.

	— Тэгээд гуталчин болж байдаг. За яах вэ. Хүн бүр л өөр өөрийн тавилантайгаас хойш түүнээ л дагадаг ёс хойно. За би яарч явна. Баяртай гэлээ.

	Сургуульд ороогүйг минь дуулсан байж асууж байгаа нь надад сонин санагдлаа. «Тэгээд гуталчин болж байдаг» гэнэ үү? Гуталчны мэргэжил чинь сайхан шүү дээ. Хүн бүр гутал өмсөнө. Тэр гутлыг нь бид оёно. Хэрэв гуталчин байхгүй бол сайртай хөлтэй л явах болно. Миний ээж багадаа мал хариулахдаа хөл нүцгэн явдаг байсан гэдэг. Хар савхин гутал шиг саарьтсан хөлтэй, мал хариулж байсан гэнэ лээ. Намрын цагаан хяруунаар даарсан хөлөөрөө үхрийн хэвтэш дээр гишгэн дулаацуулдаг байсан гэдэг. Туяагийн ээж торгон дээлтэйгээ сайран хөлтэй яваа юм шиг нүдэнд харагдан гудамжид би ганцаараа инээчхэв. Туяагийн ээжтэй дахиж тааралдахад надтай дуугаралгүй өнгөрч билээ.

	Намар нь их сургуулийнхан Жаргалантын сангийн аж ахуй явлаа. Туяагаа гаргаж өгөхөөр би очлоо. Их сургуулийн үүдэнд арван цэнхэр машин зогсоно. Холын аймгаас ирсэн, хотод танилгүй нэг нь түрүүлж гараад машин дээр суучхаж, Туяагийн ээж халуун савтай цай бариад иржээ. Туяадаа цай уулгах гэж байгаа бололтой зайдуу аваачсан харагдана. Цаадах нь ичээд уухгүй байна. Би хол зогсож байлаа. Машин хөдлөх болоход Туяа дээрээ би очлоо.

	«Чи юу хийж яваа вэ?» гэсэн харцаар ээж нь намайг харна.

	— Замдаа идээрэй гээд цаасанд боодолтой чихрээ би өглөө.

	— Баярлалаа, Дорж оо! Хандаа гуайд сайн сууж байгаарай гэж хэлээрэй гэв.

	Машин хөдлөв. Туяа маань ээж рүүгээ ч харахгүй над руу харан гар далласаар холдон одлоо.

	Би Жаргалант орж Туяагаа эргэхээр шийдэв. Ажлынхаа газарт хэлж хагас сайны чөлөө авлаа. Дэлгүүрээс жаахан чихэр боов, ноосон бээлий авлаа. Туяаг эргэх гэж байгааг минь яаж ч мэдсэн юм, манай ажлын газрын Даш гэдэг залуу:

	— Бээлий авч яваарай! Бээлий хэрэгтэй шүү! Тэсдэггүй юм гэнэ лээ! гэж аминчилж захисан юм. Ээж минь ч бас гадарласан юм уу, «Ноосон бээлий, ажилд тэсэхгүй дээ» гээд орой сууж савхин гутлын түрийгээр бээлий оёлоо. Ингээд л би үүргэвч үүрч Толгойтын автобусанд сууж цаашаа алхан хорин хоёр хүрлээ. Ногоо зөөж байгаа машин их олон явдаг гэж би дуулсан юм. Нээрээ ч удсангүй, чиргүүлтэй машин ирлээ. Бүртгүүлэхдээ:

	— Жаргалант орно! гэхийг нь сонслоо. Жолооч нь гэж надаас ганц хоёрхон л ах болов уу гэмээр намхан шар залуу байв.

	— Намайг суулгаад явна уу? гэхэд миний хөлөөс толгой хүртэл харснаа:

	— Нуруун дээр минь биш машин дээр минь юм байна. Суу л даа гэлээ.

	Их яриа, алиа залуу байв. Нэр Юндэн гэнэ.

	— Чи хүүхнээ эргэх нь үү? Овоо эр юм даа гэнэ. Туяаг «Хүүхэн» гэх эвгүй ч юм шиг. Ер нь яагаад ч юм энэ үг нэг л бүдүүлэгдүү юм шиг надад санагддаг юм.

	— Ангийнхаа хүүхдийг эргэе.

	— Мэдэж байна аа. Ангийн л гэнэ. Та нар дандаа л ангийн, ангийн гэнэ. Амрагийн гэхгүй юү? Юунд нь ичдэг юм... гэснээ тасхийтэл инээв. Дуугарах ч дур хүрсэнгүй.

	Жаргалант ч юу байх вэ. Дөрөвхөн цаг давхиад л орлоо.

	— За чи энд буугаад сураглаж бай! Өвгөн чинь оочир бичүүлээд ирье. Тэгээд хоёулаа очно доо гээд Юндэн маань намайг конторын үүдэнд буулгав. Асуухаасаа ч ичих шиг. Гэвч тэр газраас хэрэг болгож ирчхээд ичлээ гээд буцалтай биш. Холбооны газраас гарч ирсэн хоёр оюутнаас асууж орхилоо.

	— Биологийн Туяа юу? Ногооны наймд бий.

	— Галтын Туяа юу даа?

	— Мэдэлгүй яах вэ дээ. Нэг машинаар ирсэн юм чинь. Шинэ оюутан байна лээ. Үгүй чи чинь гаргаж өгч байл уу?

	— Тийм ээ.

	— За найз минь, ногооны найм гэдэг чинь арав гаруй километр. Чи ногооны машинд суугаад явчих.

	— Зүгээр. Би унаатай.

	— Аа, тэгвэл одоо нисээд буучих. Баяртай гээд яваад өглөө.

	— Унаатай гэнэ үү? Баян айлын хүү байх нь. Хүүхэндээ долоон дөчийн чихэр өгч байсан нарийндаа хатсан эр ээ! гэж ярилцаж явах нь надад сонстлоо. Юндэн давхиж ирэв.

	— За хаана гэнэ?

	— Ногооны наймд гэнэ.

	— Овоо эр юм даа. Найзыг чинь тэндээс байцаа ач гэсэн. Хоёулаа явъя! гэж хэллээ.

	Оюутнууд үдийнхээ хоолыг идээд ажилдаа гарч байлаа. Багш нараас нь зовоод майхан руу нь очсонгүй. Ногооны талбайн захад овоолсон байцайны дэргэд Туяагаа хараад зогсож байлаа. 

	— За овоо эр минь, очиж хүүхэнтэйгээ уулзаач! гэж? Юндэн надаас шаардав.

	— Эндээ хүлээе. Одоо ирэх байлгүй.

	— Ийм ч овоо эр байх гэж, за тэгвэл өвгөн чинь очоод олоод ирье. Хоёулаа яаралгүй хөдөлнө өө.

	— Очоод хэрэггүй биз дээ.

	— Хэрэггүй бол юунд ирсэн юм? Овоо эр ээ бас. Үгүй хө, хоёулаа очно оо гэж намайг чирэх шахам авч явлаа. Зэрэглэж суусан шувуу шиг олон цэнхэр майхны дэргэд хүрч явтал Туяа гараад ирлээ. Усан цэргийн судалтай хөх цамц өмссөн залуу хамт явна Өөр хоорондоо аминчхан мөртөө их л хөгжилтэй юм ярьж яваа бололтой инээлдэнэ. Миний дотор хачин эвгүй болчхов. Хотод байхдаа би Туяагаа ногооны уудам талбайд халуун наран доор толгой өөд таталгүй ажиллаж байгаа гэж бодсон юм. Гэтэл сангийн аж ахуй дээр хамгийн анх удаагаа харахад минь нэг залуутай инээлдэж явдаг байна шүү. Үгүй ээ. Миний энэ ёстой нөгөө хардана гэдэг болж байх шиг байна.

	— Хүүе Дорж оо! Чи хүрээд ирээ юү? гэж намайг харангуутаа дуу алдлаа.

	— Сайн уу? Туяа...

	— Сайн.

	— Ядарч байна уу?

	— Үгүй ээ. Харин сайхан байна. Ээж чинь сайн уу? гэснээ — Балдан! Чи очоод байцаагаа хурааж бай. Тэр зүүнтэй хэдэн байцаа үлдсэн шүү! Битгий мартчихаарай. Би одоохон очно оо гэж хамт явсан залуудаа хэллээ.

	— Ээж сайн гээд ярих ч юм олдсонгүй. Зөндөө юм ярина гэж бодож явсан чинь цаг дээрээ болохоор байдаггүй. Аман дээр байсан өнөө үг чинь үргэсэн шувуу дэрхийн нисэх шиг алга болчихжээ.

	...Би багш нар дээр очлоо. Та хоёр уулзчих, яарах хэрэггүй шүү! Би хүлээж байна гээд Юндэн явчхав. Туяатайгаа танилцуулж ч чадсангүй.

	Гол дээр очиж суулаа. Бургасны нөмөрт сайхан юм. Нарийхан тэр тунгалаг голд загас жараахай үзэгдэнэ. Тунгалаг тэр голдоо дураараа сэлэн жаргах загас жараахай шиг бид хоёрт голын эрэгт бас сайхан байлаа. Үүргэвчнээсээ юмаа гаргалаа.

	— Жаахан чихэр. Нөхөдтэйгөө хувааж идээрэй. Үүнийг ээж чамд өгүүлсэн юм гэж савхин бээлийгээ өгөв.

	— Их баярлалаа. Хандаа эгч ухаантай хүн шүү. Бээлий ердөө тэсэхгүй юм: Ээжийн өгсөн ноосон бээлий нь аль эрт урагдчихсан.

	— Чи ядарч байна уу? 

	— Үгүй ээ. Чиний ажил сайхан уу?

	— Сайхан. Хэчнээн олон залуучуудтай гээч. Манай үйлдвэрийнхэн хоорондоо их нөхөрсөг сайхан шүү.

	— Ашгүй л дээ. Арга ч үгүй шүү дээ. Ажилчин хүн гэдэг хамгийн сайхан сэтгэлтэй гэж аав минь ярьдаг юм.

	— Тэгэлгүй яах вэ. Бид одоо шинэ загварын гутал хийж эхэлсэн. Гадаадынхаас илүү гэхээс дутуугүй шүү!

	Бид хоёр усны урсгал харж суунам. Туяа алим идэж байна. Хальсыг нь ус руу хаяхад мандал дээр нь хүрээ татуулснаа хөвөн одно.

	— Гар чинь саарьтаагүй биз? гээд би Туяагийн гарыг барив.

	— Үгүй ээ.

	Туяа гараа татаж авсангүй. Бургасны цоорхойгоор туссан нарны туяа усны мандлаас ойж Туяагийн нүүрэн дээр хэн нэгэн хүн толь тусгах шиг гялтганана. Хэчнээн сайхан харагдана гээч.. Туяа намайг налав. Би нөгөө гараараа мөрөөр нь тэвэрч аяархнаар татаж хацар дээр нь үнсчихлээ. Туяа цаашаа болсонгүй, царай нь л жаахан улайлаа. Би дахиад үнслээ. Уруул дээр нь үнсэв.

	— Дорж оо! Хүүхдүүд харчихна шүү!

	— Хараг л даа.

	— Чи намайг үнсэх гэж ирсэн юм уу?

	— Тийм ээ. Үгүй ээ. Ганц энэ ч биш. Зүгээр чамайг эргэж ирсэн юм.

	Дахиад үнслээ. Бяцхан голын ус шаагина. Эргэн тойрон бургастай болохоор харагдах ч юмгүй. Энэ хорвоод бид хоёулхнаа юм шиг

	— Туяа?

	— Аан?

	Надад хэлэх ч үг байсангүй. Байлаа ч гэсэн юу гэж хэлэхээ мэдэхгүй байлаа.

	Чээжээр дүүрэн баяр бялхаж судсаар минь тэр баяр жаргал гүйх шиг, ухаан санаа согтуурсан мэт санагдана. Намар цагийн цэлмэг тэнгэрээр, яг бидний дээгүүр галуун цуваа өнгөрнө. Туяа дуугүй сууна. Намайг налсан хэвээрээ. Ялимгүй хөлстэй зөөлөн цагаан гарыг нь би атган суунам. Чагнаал дуугарлаа. Нойроосоо гэнэт сэрэх мэт давхийн цочив. Юндэнгийн машины чагнаал мөөн. Туяагийн нүүрэн дээр тоглож байсан нарны туяа алга болжээ. Бид удаан суусан хэрэг.

	— За овоо эр минь, ер нь оройтох нь. Өвгөн чинь хот давхиж ороод шөнөдөө буцаад ирье. Маргааш нь надтай явна биз.

	Тэгтэл би яагаад ч юм дээ:

	— Үгүй би явъя. Энд хаана ч хонох юм .билээ гэж хэлчихлээ. «Чи явах нь уу?» гэсэн харцаар Туяа минь намайг харсаар үлдлээ...

	Машины цонхоор жирэлзэн өнгөрөх газрыг харж явахдаа:

	— Ямар ч дэмий юм болов доо. Маргааш сайн өдөр. Хонох газар ч яах вэ. Туяатайгаа цуг голын хөвөөнд юм ярьж суусан бол юутай сайхан байлаа. Зуны богинохон шөнө доороо өнгөрнө шүү дээ. Би бас тэнэг ээ. Туяатайгаа хамт сууж байхад ярих ч юм олдохгүй, явчихмаар ч юм шиг байсан биш билүү. Одоо ингээд явахаараа байж байх нь яав даа гэж бодогдож байлаа.

	Туяагийнхаа халуухан гарыг атгаж, одод жирвэлзэх тэнгэрийн доор суух хамгаас сайхан биш бил үү.

	 

	 

	Галт тэрэг дуугарлаа. Бодол минь сарниж орхив. Нэгэн галт тэрэг ирж зогсов. Туяа цагаа харна. Галт тэрэг хөдөлтөл гучин минут дутуу байв.

	— Туяа! Чи надад захиа бичээрэй!

	— Бичнэ ээ.

	— Бичээрэй. Найз нь чамаас захиа харна шүү.

	— Утсаар ч яримз...

	Зоогийн газар хоосон суултай биш, үйлчлэгчийг нь дуудаж жүржийн охь авлаа. Шилэн аяганд хийхэд шуугин хөөсөрч мөнгөн цагаан бөмбөлгүүд бургин гарч ирнэ.

	Туяа минь Жаргалантаас ирээд хичээлдээ орчихсон байлаа. Өдөр болгон бид хоёр уулзана. Туяагаа хичээл ном ихтэй болохоор би саад хийхгүйг хичээнэ. Хагас сайн өдөр кинонд юм уу театрт очно. Заримдаа их сургууль дээр очно. Их сургууль дээр үдэшлэг болох нь нэг л өвөрмөц сонин. Дуу дуулж бүжиглэнэ. Нэг үдэшлэг дээр миний авьяасыг үзнэ гэдэг байна. Туяагийн ангийнхан үдэшлэг удирдаж байсан юм. Хулан гэж нэг сэргэлэн амьтнаас л гарсан санал байхгүй юү. Би дуу дуулж чадахгүй, бүжиглэж ч чаддаггүй гэсэн боловч өөрийнхөө үйлдвэрийн тухай ярь гэдэг байна. Би үйлдвэрийнхээ тухай шинэ таван жилийн төлөвлөгөөг биелүүлэхийн төлөө хэрхэн. ажиллаж байгаа тухайгаа ярилаа. Яагаад ч юм миний яриаг их анхааралтай сонссон шүү. Ярьж дуусахад минь их л удтал алга нижигнүүлэн ташсан.

	Октябрын баярын урьд өдөр ажлынхаа газар Туяаг аваачлаа. Хаана юу хийдгээ харуулах гэж бас цаанаа хамт ажилладаг залуучуудтайгаа танилцуулах гэж авчирлаа. Цехийн даргадаа хэлж байж пропуск1 бичүүлж авлаа. Үйлдвэрийнхээ бүх тасгуудаар орууллаа. Туяад их сонин санагдаж байгаа бололтой. Машин бүгдийг асууж, ажиллахыг нь их л сонирхоно. Гутал оёно гэдгийг их л өөрөөр төсөөлж байсан бололтой.

	Автомат суурь машинуудын ажиллахыг хараад ёстой бахархсан гээч. Тэгэхэд би баярлаж явлаа. Би өөрөө гутлын өсгий хадах суурь машин дээрээ ажиллаж үзүүллээ. Үдийн амралт болж байсан болохоор ажил ч завсарлав. Багш маань:

	— Манай Дорж ч ёстой ажилчин болох хүн дээ гэж Туяад хэлэв. Магтаалд өгөөмөр биш багшийгаа ингэж хэлсэнд би дотроо дуртай л байлаа.

	— Гутлын өсгийг ганцхан секундэд товхийтэл хадчих, хэдхэн хурмын дотор бүрэн гутал хийчих, танай үйлдвэр их сайхан юмаа гэж Туяа хэлэв.

	Маргааш орой нь соёлын ордонд очлоо. Баярын хурал боллоо. Сайн хүмүүсийг шагнана. Гэтэл Шаравын Дорж гэдэг байна шүү. Үйлдвэрийнхээ Эвлэлийн хорооны баярын бичгээр шагнууллаа. Санаанд оромгүй юм болсон шүү. Ажил хөдөлмөр хийгээд анх шагнуулахад минь Туяа байсан нь бүр ч сайхан байлаа.

	— Чи ч ёстой нэг тогостой юмаа... Баяр хүргэе! гэж манай Даш хэллээ. Тэр орой юутай сайхан байсан гээч...

	— Би чамдаа хайртай гэж Туяа минь анх хэлсэн юм. Маргааш нь ажил дээрээ ирээд:

	— Найз нь гэрлэнэ! гэж Дашдаа хэлсэн чинь:

	— Аа! Гэрлэнэ ээ? гэв.

	— Тийм ээ. Найз нь Туяатай сууна.

	— Айдаа мэдэхгүй. Ийм эрт ч дээ. Аваагүй байхад авгай сайхан гэсэн үг бий шүү. Гэсэн ч чи өөрөө мэдэх хэрэг дээ гэдэг байгаа. Нээрээ ч бас ортой үг. Яарвал даарна гэдэг. Гэсэн ч би даарахаас айсангүй ээ. Туяагийн ээж нь бид хоёрын нийлэхэд дургүйцлээ. Гэсэн ч нэгэнт шийдсэн хэрэгт саад болж чадсангүй. Шинэ жилээр нэг гэрт орох боллоо. Хэнийдээ очиж суух нь бид хоёрын гэрлэхээс чухал асуудал байлаа. Туяагийнд хүргэн нь болж суухад би дургүй, Туяагаа манайд ирүүлэхдээ ээж нь дургүй байх нь бүр лавтай хэрэг. Хийвэл бүү ай гэсэн үг байдаг. Туяа маань ээждээ хэлэх боллоо. Хэлнэ гэсэн оройгоо Туяа зүрхэлж чадсангүй. Боломж гараагүй гэнэ. Маргааш нь хэлж орхижээ. Ээж нь ч ёстой нэг цовхорч гарч дээ.

	— Баларсан юм. Би бүр мэдээд байсан юмаа. Хар нялхаараа эрд гардаг чам шиг тэнэг амьтан хаана байна. Очиж очиж Ханд авгайн донгио хар юмтай сууна аа? Чи яаж олов оо? гэж загнасан гэнэ. Ээжийнхээ өмнөөс зөрж үзээгүй Туяа анх удаагаа:

	— Би таныг эхийгээ болохоор л хэллээ. Тэгэхдээ танаас зөвшөөрөл авах гэсэн юм биш! гэчихжээ.

	— Аа тийм үү? Яасан дураараа хүн гарч ирэх нь энэ вэ? Чи тийм дураараа юм бол толгойгоороо хөл хийгээд яв л даа гэж загнажээ. Сүүлдээ Туяа уйлж, ээж нь аавыг нь хөдөөгөөс дуудахаар болж гэнэ.

	Миний ээж ч яах вэ дээ:

	— Хүү минь арай эрт биш биз? За яах вэ, чи өөрөө л мэд, цаад Дунжмаа чинь л юу гэх бол? Охиноо өгөхгүй гэвэл яана даа? гэж билээ. Хоёр гурав хоноод Туяагийн аав нь хөдөөгөөс ирлээ. Говийн нэг аймагт ажиллаж байгаа геологийн инженер хүн. Авгайтайгаа ярьж, ярих ч гэж дээ, аав нь Туяагийнхаа талд орж ятгаж гарч гэнэ.

	— Охин минь, дураараа болог! Дорж чинь сайн хүү шиг санагддаг юм гэхэд нь:

	— Үхсэн хойноо. Чи очиж очиж охиноо гуталчинтай суулгах гээ юү? Та хоёр ч таарсан таар шуудайнууд даа! гэж загнажээ. Тэглээ ч гэсэн аав нь ухуулж чадсан байна.

	— Туяа намайг гэртээ ор гэлээ. Бас ээжийг минь ч урилаа. Ээж минь шинэ хүрэн дээлээ өмсөж хөдөлмөрийн хүндэт медалиа зүүлээ.

	— Ээж ээ! Гоёод яах нь вэ? гэсэн чинь

	— Гоёлгүй яах вэ, бэр гуйх гэж байгаа хүн чинь гэлээ шүү. Туяагийн ээж Дунжмаа гуай хоол цай бэлдээд сүйд. Өнөө уурлаж дургүйлхэх ч юу байх вэ.

	— Ханд минь! Хоёр хүүхэд маань нийлж байна. Ингээд л бид чинь нэг бүлийн улс болж байна гэж баярласан дүр илтээр харуулна. Тэгээд тас тас хөхөрнө. Цөмөөрөө сууцгаалаа. Нэг шил архи байна. Туяагийн аав архи хундагалж:

	— За эр өсөж эсгий сунана гэдэг. Хүү чинь эрийн цээнд хүрч охиныг минь авах нь. Та бидний баяр болж байна даа гэв.

	— Чухмаа чухам. Би зүүдлээгүй явлаа шүү. Үгүй тэр Жаргалант явахад нь ч нэг учир ургасан юмаа гэж ээжийг хэлэхэд:

	— Хэний янаагүй ээ. Би ч баяртай л байна. Таних мэдэх томоотой айлын хүүхэд гэдэг аштай юу гэж Дунжмаа гуай хэлэв. Бид хоёрын аль гэртээ байх тухай ярилаа. 

	— Охиноо гэртээ аваачих юм уу? гэж би бодох юм гэж ээжийг хэлэхэд:

	— Би гэдэг хууч өвчтэй хүн. Өвгөн гэж хээрийн хүн. Та бол яах вэ ажил төрөл хийгээд гялалзаж явна. Манайх олон өрөөтэй ч юм гэж Дунжмаа гуай хэллэв. Маргаад яах вэ гэж бодсон юм уу ээж минь нэг их зүтгэсэнгүй. Гэртээ харьж явахдаа:

	— Миний хүү айлд байхдаа хичээж үзээрэй! Дунжмаа ч ааштай байж мэдэх хүн шүү! Хоёр хүү минь л хоорондоо эвтэй бол яах вэ дээ гэж хэлж өглөө.

	Хоёр гурав хоногоос Туяагийнд би нүүж очих боллоо. Манайхан ярилцаад хурим хийхгүйгээр тогтсон юм. Уул нь ээж маань хурим хийлгэх санаатай л байсан. Яагаад ч юм Туяагийн ээж дургүйцсэн гэнэ. Ер нь ичмээр ч шиг, нэг л сонин санагдаад Туяа бид хоёр ч хурим хийнэ гэж зүтгээгүй юм. Намайг гэрээсээ явахын өмнө ээж минь Туяа бид хоёрт цай уулгана гэлээ. Тийм ёс ч байдаг юм уу эсвэл хүүгээ гаргаж өгье гэж санасан ч юм уу. Ээж маань баяртай гэж аргагүй. Сайхан бууз хийлээ. Туяагийн ирэхэд гоё дээлээ өмслөө.

	— Хоёр хүү маань дээшээ суу! гэж бид хоёрыг ширээний ард суулгалаа. Хоол унд тавилаа. Ээж минь яагаад ч юм дээ тэрүүхэндээ нэг л сандраад байх шиг надад санагдсан. Ширээн цаана сууж байхдаа алс холд явах гэж байгаа юм шиг ээжийгээ харж суулаа. Ээжийн минь дөлгөөхөн ухаалаг бор нүдэнд гуниг баяр хоёр хамт байх шиг санагдсан. Ганц хүүгээ хань бүлтэй болж байхад баярлаж байсан нь тэр байх. Бас ганц хүүгээ айл руу явуулчихна гэдэгт гунигтай ч байсан байх. Бүхий л насаараа ажил хийсэн гарынх нь судас хөхрөн өрөвдмөөр ч юм шиг, бахадмаар ч юм шиг харагдаж байлаа. Ээжийн минь энэ гар ажлын хамгийн нарийныг, хамгийн хатууг хийж үзсэн юм. Гурван есийн тачигнасан хүйтэнд гар хайрсан уурга бариад адуу манаж байсан, дайны тэр бэрх цагаар улаан цэрэгт явуулах бэлгийн бээлий оёж байсан, дөчөөд оны үед шинэ үсэгт тайлагдах гэж өөхөн дэнгийн гэрэлд цагаан толгойн үсэг арай ядан зурж суусан гэдэг. Аавын үеийн хуучин цагийн болор хундаганд дарс хийж байхад нь:

	— Архиар яах нь вэ? гэсэн чинь:

	— Муугийн ёс биш, монголын ёс. Амсдаг юм хүүхэд минь гэж хэллээ. Хувцсаа хийсэн ганц чемоданыг минь ээж авч гэрээс гарлаа. Бид хоёрыг тусдаа айл болж гарахаар гэрийн тавьц авч өгнө гэсэн юм. Баглаатай номоо би барьж Туяа зургийн минь хэрэгслийг авч явав. Туяагийн байшингийн гадаа иртэл:

	— За хүүхдүүд минь ор доо. Ээж нь маргааш ирнэ гээд буцаад явчихлаа. 

	 

	 

	Галт тэрэг хөдлөх дөхсөн болохоор зоогийн газар хүн олширсоор байна. Хөдөөгийн бололтой улс хүүхэд шуухдаа суулгаад өөрсдөө үйлчлэгч хүлээж ядсан байртай байна. Бидний дэргэд нэг өвгөн ирж суулаа. Үсээ хусуулчихсан толгойноос нь уур савсана. Томоо гэгчийн алчуур гаргаж хөлөрсөн нүүрээ, шилэн хүзүүгээ, толгойгоо арчина. Авсан зуун граммаа их л намбатайгаар шимэн сууна. Бид хоёрыг ажиглангуй байртай харснаа:

	— Хүүхдүүд хол явах уу? гэж асуулаа. 

	— Холдохгүй ээ. Дархан орно.

	— Ах нь энүүхэн Мандал орно гэснээ жүнзтэй архиа ажиглах мэт харснаа, — Энэ золиг уу, амсаж суухад сайхан хэрнээ ая зангийг нь мэдэхгүй бол амь насанд ч хүрч болох омголон эд шүү! гэж өөртөө ч юм шиг, надад ч юм шиг хэлэв...

	 

	* 

	 

	Туяагийн ээж бид хоёрын сайхан харьцаа тийм ч их удаан үргэлжилсэнгүй ээ... Нэг удаа ажлаасаа оройтож иртэл:

	— Ямар юмаа хийгээд тэнээд явчихдаг юм бэ? Хоол хийх мах ч алга. Чи яваад ир! Гадуур дандаа зовлого шүү! Эрт ирсэн бол чинь захын дэлгүүр явуулах байсан юм гэж хэллээ. Бүтэн найман цаг ажил хийгээд ирж байхад буцаагаад маханд явуулах ч гэж би бодсоноо:

	— Та өөрөө явахгүй яасан юм бэ? гэж хэлчихлээ.

	— Би та нарын хоолыг бэлдэх ёстой болж байна уу? Тийм л сүрхий юм бол чи тэр тогоочтой газраа очихгүй юу! гэж омогдов. Би ч юм хэлсэнгүй тор аваад гарлаа. Туяа миний араас гарах гэтэл:

	— Байг! Чи номоо үз! гэх нь дуулдлаа. Махны тухай маргаанаас хойш нэг ийм явдал болсон юм.

	— Удахгүй баяр болно! Туяа хөл нүцгэн. Хотын хүүхэн болгон урт түрийтэй лакан гутал өмсөж байна. Дорж минь чи нэгийг олно байгаа гэж хэлэв. Уул нь Туяагийн гутал сайнаараа л даа. Гэсэн ч шинэ жил болох гэж байна. Нээрээ ч шинэ гутал авбал зүгээр юм уу? гэж би бодов. Маргааш орой нь Туяагаа дагуулаад их дэлгүүрт очлоо. Баяр дөхсөнийг хэлэх үү, хүн гэдэг жигтэйхэн их. Нөгөө лактай гутал нь алга. Байхгүй юмыг яана гэх вэ дээ. Нэгэнт орж ирснийх хоёулаа дэлгүүр дотуур жаахан явлаа. Эрэгтэй хүний хувцасны тасагт сайхан костюм гарч байна. Баяраар өмсөх сайхан костюм надад байхгүй.

	— Дорж оо! Ямар сайхан костюм бэ?

	— Харин тийм ээ.

	— Чи өмсөж үзээч!

	Би өөртөө хамгийн сайхан санагдсаныг нь өмсөж үзэв. Хавтастай том толины өмнө очиж харлаа. Яг таарчээ.

	— Дорж оо! Чи авчхаач. Их сайхан таарч байна шүү дээ.

	— Үгүй ээ. Дараа болъё. Одоо чамд л гутал авъя.

	— Гутлаар яах юм бэ? Би ямар өмсөх юмгүй биш... Туяа минь хэчнээн ингэж хэллээ ч гэсэн хадам ээжийн царай өмнө минь харагдаад байхаар нь сайхан таарсан тэр костюмаа тайллаа.

	— Авах уу? Доржоо авъя л даа.

	— Хэрэггүй ээ, найз аа.

	— Хэрэгтэйг нь найз нь мэдэж байна гэж Туяа хэлснээ гүйж очоод мөнгийг нь төлчихлөө. Одоо яана гэх вэ. Костюмаа авлаа. Миний төлөө санаа тавьсан Туяадаа баярлахын зэрэгцээ хадам эх маань юу гэдэг бол? гэж сэтгэл баахан зовниж явлаа. Ээж нь ч яг л миний бодсоноор:

	— Хар амиа бодсон амьтан. Ямар эр чинь эхнэрээ хайхралгүй өөрийгөө гоёж байлаа даа. Гайгүй ээ. Ганц охиндоо чамаар гутал авхуулахгүй байж болно оо гэдэг байна.

	Маргааш нь ажил дээрээ очиж нөхдөөсөө мөнгө зээллээ. Ээжээсээ мөнгө авч болох л байсан. Хэрэгтэй бол авч байгаарай гэсэн юм л даа.

	Яагаад ч юм санаа зовоод ээжээсээ мөнгө авъя гээгүй юм. Ажлаа тараад дэлгүүрээр явлаа. Яг л улирал нь болохоор гутал ховор болсон үе юм санж.

	— Гараад дууссан л гэнэ.

	— Байхгүй.

	— Маргааш өглөө ирээрэй гэнэ. Биднийг яг ажилтай үед дэлгүүрт гараад дуусдаг бололтой. Үйлдвэр маань ч бас лакан гутлыг нь хийдэг болохоор инженерээрээ нэг гутал цохуулж авлаа. Тэр өдөртөө гүйж байж дэлгүүрт шилжүүлэх боллоо. Дондог мастер маань: 

	— Чи чинь гэр бүлтэй хүн гэсэн. Эхнэртээ л авч байгаа биз дээ? гэж хамрынх нь үзүүрт дөнгөж тогтох дугариг шилэн дээгүүрээ харж хэлээд нэг гутал шилж өглөө. Гутлаа авахаар дэлгүүрт очсон чинь худалдагч хүүхэн нь: .

	— Хүүхдээ хөхүүлнэ. Дараа нь хуралтай. Маргааш ирээрэй гэж хэлээд жишим ч үгүй явах гэдэг байна.

	— Өгчих дөө! Наад залуу чинь учиртай болоод л ингэж яарч амьсгаадталаа гүйж ирээ байлгүй гэж хажуугийнх нь  тасгийн настайвтар, ам хэлтэй байрын авгай хэлэв.

	— За яах вэ, өгөхөөс биш гэж нөгөө худалдагч эргэж миний бичгийг авлаа. Өндөр өсгийтэй, шахмал ултай, урт түрийтэй, сайхан лак нь толь шиг гялалзсан ёстой л гутал гэмээ нь гутал аа. Автобусанд явахдаа гаргаж үзмээр санагдаж байлаа. Намайг бага байхад ээж нэг гутал авч өгсөн юм. Түүнээ өмсөөд байн байн гутал руугаа харж, жаахан тоос болоход нь арчдаг байж билээ. Тэр гутал аваад баярласан шигээ баяртай явлаа.

	— Аа үхсэн хойноо. Ийм юмаар чинь яах юм бэ? Чиний л хийсэн гутал байна шүү дээ. Дотоодын юм хэрэггүй ээ. Гадаад гутал гэсэн болохоос. Чи ч дээ. Хэдэн төгрөгийн нааныг л харсан байх. Гайгүй ээ. Би олоод өгч чадна аа! гэж хадам ээж маань загнаад хувцсаа өмсөн гарч одлоо. Төдий их удсангүй нээрэн хэлсэн үгэндээ хүрч нөгөө гутлаа олоод ирдэг байна шүү. Хотод ховор юмыг яаж тийм амархан олдог байна аа гэж би бодов.

	Хамгийн хэцүү явдал түүнээс хойш болсон юм. Автобус хүлээгээд зогсож байсан чинь нэг жаран ес машин дэргэд минь зогсож:

	— Хөөе Дорж оо гэж дуудлаа. Манай ангийн Цогоо байна шүү. Хөнгөн тэрэгний хоёрдугаар баазад тэрэг барьдаг юм.

	— За Дорж минь, сайн уу?

	— Сайн, чи сайн уу? Сонин юу байна даа.

	— Сонин ч байж л байна. Үгүй хө, манайд хоёулаа очно оо. Нэг уулзсаных барьж авна даа хө. Авгайтай маань танилц. Хадмууд маань гэж бурхан шиг улс бий! гэдэг байна. Туяа орой давтлагатай болохоор надад яарах ч юм алга даа. Сайхан айл байна. Хадмуудтайгаа нэг хашаанд байдаг юм байна.

	— Чамайг хуримдаа урих гэсэн чинь хэл хүрээгүй юм уу, байгаагүй. Тоогүй хэрэг шүү! Ядаж хуримынхаа өмнөхөн би хөдөө яваад хуримынхаа өдөр ирсэн юм гэж Цогоо ярина. Авгайг нь Дулмаа гэнэ. Дугуй царайтай махлаг улаан хүүхэн байлаа. Анх ороод «Үгүй энэ нөхөр чинь өөрөөсөө эгчмэд хүүхэнтэй юм уу даа» гэж бодсон юм. Хүний авгай эгч байна уу, дүү ч байна уу надад хамаагүй хэрэг л дээ. Хүний толгойд сонин бодол орж ирнэ шүү.

	— Чи бид хоёр л ангийнхан дотроосоо түрүүлж айл боллоо хө. Эрт эхнэр авлаа гэцгээдэг л юм. За тэр ч яах вэ. Ер нь хоёулаа жаахан ойр харилцаатай байя хө гэж Цогоо ярина. Шимийн архи данхаар нэг халаалаа.

	— Уухгүй. Найз нь чаддаггүй. 

	— За дэмий бүү яриарай хө. Айлд орж ирсэн эр хүн чинь аяга тагш юм ууна шүү!

	— Найз нь ерөөсөө уудаггүй л дээ.

	— Уудаг хэн байгаа юм бэ? Аль чи чинь эхнэрээсээ айдаг хүн үү? гэж байгаад л шахна. Тэр үгэнд нь ч болсон юм уу, мөнгөн аягаар мэлтэлзэх тэр архийг ууж орхилоо. Уухад тийм ч их гашуун нясуунгүй орно. Жаахан суутал нөгөө архи чинь толгойд гарч сэтгэл гэгч дэврүүн хөгжилтэй боллоо. Данхтай архи нь дорхноо дуусах шиг болж дахиад нэг данхыг халаалаа.

	Тэднийхээс гарахад одод жирвэлзэж, орчлон дэлхий нэг л уужим, сэвэлзэх жаахан салхи нь таатай сайхан байлаа. Айх аюул, ичих юмгүй. Тэр ч байтугай хадам ээж маань н юман чинээ санагдахгүй байлаа. Шатаар өгсөж явахдаа, хаалганы хонхыг дарж байхдаа:

	«Хадам ээж минь битгий уурлаач дээ.

	Харанхуйгаар ирлээ гэж бүү зэмлээч дээ!» гэж амандаа дуулж явлаа.

	— Пөөх! Архи уучихжээ бас... гэж хаалга тайлж өгөхдөө хадам ээж минь хэлээд амаа дарав.

	— Хм. Тэжээж чадахгүй байж бас эхнэр авна. Тэгээд бас архи ууна аа... Манай өвгөн одоо болтол архи уудаггүй. Тэгэхэд чи нусаа арилгаагүй байж! гэж загнав. Би дуугүй л байлаа.

	— Эцэг чинь гэж бас л нэг архинд дуртай юм байсан гэдэг. Согтуу явж байгаад л гал руу ороо байлгүй гэлээ. Хэчнээн согтуу байлаа ч гэсэн согтуу хүн сохор ухаантай гэдэг үнэн юм байна лээ. Сүүлчийн нь тэр үг зүрх зүсээд л явчихлаа.

	— Юу гэнэ ээ, та? Миний аав ямар ч байсан торгон дээл халхалзуулж бусдыг загнаж яваагүй юм. Туяа шиг чинь охиныг авраад өөрөө шатсан юм. Та охиноо надтай суулаа гэж өширхөөд байх хэрэггүй. Дургүй байвал чинь зайлаад өгнө өө! гэж хэлчхээд хаалга хаян гараад явчихлаа!

	Нэг мэдсэн гэртээ унтаж байна. Ээж минь намайг гайхсан янзтай харж байна. Өглөө нь босоод ээжээсээ их ичлээ. Хүү минь, юу л болж явна даа гэж дотроо бодсон бий. Бушуухан хувцсаа өмсөөд гарч ажил руугаа явлаа. Орой ирэхэд ээж минь дув дуугүй. Хоол ч орох биш. Ингэж дуугүй байснаас намайг нэг сайн загнаасай, болбол нэг сайн алгадаад аваасай гэж бодож суулаа.

	Ингэж би амьдралдаа анх удаагаа архи уусан юм. Орой нь Туяа ирж намайг аваачих гэлээ. Туяа минь ч яах вэ дээ. Ээж нь л байна. Тэгж байтал ээж нь ирлээ.

	— Миний хүү битгий юм сана. Ээж нь бие муутай болохоороо тийм тэнэг уурлаа биз. Эрүүл саруул алин боловч ээжтэйгээ тэгж хэрэлдэж болдоггүй юм гэнэ. Туяа уйлна. Би буцаж очлоо...

	Туяа минь бодлогошрон сууна. Бас л над шиг өнгөрснийг дурсаж суугаа юм болов уу? Эргээд энэ бүхнийг бодоход сонин ч юм шиг санагдах юм. Хадам ээж маань энэ бүхнийг бас ингэж эргэн боддог болов уу? Бодоод ч одоо яах юм билээ дээ. Хамаг учрыг өөрөө ойлгосон шүү дээ. Шарын голын уурхай руу шилжиж явахдаа:

	— Миний хүү битгий гомдоорой! Хөгшин хүний ааш хачин болчих юм даа гэж билээ.

	 

	* 

	 

	Туяа цонхоор харна. Үдшийн бүрий болж байна. Өвөл ойртсоны тэмдэг шүү! Хэзээ л ийм эрт бүрий болж байлаа даа. Галт тэрэгний буудлын тавцангийн гэрлүүд аслаа. Ассан тэр чийдэнгүүд нь урт урт саваа шиг харагдана. Тэндхийн ажилчид бололтой хүмүүс урт иштэй алхаараа вагонуудынхаа дугуйг тог тог тогшино. Шалгаж явна. Алсын замд гарах галт тэрэгний цонхоор гэрэл цацарна...

	Ажлын газар гэдэг нэг ёсондоо хүний гэр юм шүү. Үйлдвэрийнхээ саруул танхимд суурь машиныхаа дэргэд байхад сэтгэл өег тайван, хаашаа ч юунд ч яарахгүй байна. Тэгээд ч Туяа маань орой давтлагатай бол бүр яардаггүй сэн. Дараагийн ээлжийнхэнтэй хамт үлдчихнэ. Эсвэл биеийн тамирын талбайд бөмбөг тоглоно. Нэг орой харьсан чинь Гажидмаа гуай ирчхэж. Ороо ороогоороо гэж үнэн шүү. Гажидмаа гуай яг л манай хадам ээж гэсэн үг. Дээр цагт хамар хашаанд байсан юм гэнэ билээ. Залуу багадаа их л дотно үерхэж байсан гэдэг. Тэр хоёр их л инээдэмтэй сонин юм ярьж байгаа бололтой, байсхийгээд л тасхийтэл хөхөрнө. «Найз нь дугуйлантай. Найман цагт ирнэ!» гэсэн зурвас дэрэн дээр байлаа. Надад давтах хичээл ном байх биш. Зургийнхаа хэрэглэлийг аваад зураг зурлаа. Уул нь би удахгүй нээгдэх гэж байгаа залуу зураачдын үзэсгэлэнд орох санаатай юм. Үйлдвэрийнхээ залуучуудын тухай зурвал надад ойр дөт юм уу гэж ч би бодсон юм. Манайд Чимгээ гэж нэг бүсгүй байдаг. Сайн ажилтай, сайхан ч хүүхэн. Чимгээгээ зурах гэж би их л бодож байгаа хүн. Хэчнээн ч олон зурав даа. дандаа л болохгүй. Нүд нь нэг бол уйтгартай болчхоод эсвэл аальгүй юм шиг болчхоод байх юм. Ажлынхаа төлөө амь тавьж явдаг нь харагдаж өгөхгүй. Зурсан зураг бүхнээ би голно. Голсон тэднээ очиж очиж орон доороо хийнэ. Бүтээлээ орон доороо хийнэ гэдэг муухай л хэрэг. Гэвч бүтээл болоогүй гэж би голох, голсон тэднээ хаячихна гэхээр бас хайрлана. Ингэж орон доороо баахан новштой болсон хэрэг.

	Зурагтаа улайрч суулаа. Онгод гэдэг нь орсон юм уу их сайхан байна. Чимгээгийн нүд нь хэвээрээ гарлаа. Бусдыг нь яах вэ, зурчихсан байсан юм. Зургаа дууслаа. Сэтгэлд хэчнээн баяртай. Олон оройнхоо нойрыг өгсөн юм минь ингэж бүтсэнд би их баярлалаа. Үнэндээ зураг мэддэг тэр мэргэжлийн хүмүүс үзээд юу гэхийг нь бүү мэд. Гэсэн ч амжилттай сайн болсон гэж бодоод би их баярлав. Гал тогоо руу орлоо. Цай хийгээд ууж суутал:

	— Чухам аа. Манай Туяа заяа муутай хүүхэд шүү! Энэ хүргэнийг маань хар л даа. Нэг донгио хар юм. За тэгээд л орой орж ирэхэд нь бүтэн тэрэг гутал оруулаад ирсэн шиг гэрээр нэг савхи үнэртээд явчихна. Тэр савхиных нь үнэр биед нь шингэчихдэг юм уу, хаашаа юм гэж хадам ээжийн маань хэлэх хаалган завсраар надад дуулдлаа. Зурсан зургаа хараад баярлах юм ч алга болчихлоо. Хайртай дуртай ажлаа ингэж хэлүүлэх ч гэж дээ. Ер нь энд ингээд сууж байх ч гэж дээ. Маргааш нь ажилдаа очихдоо Чимгээгийн зургийг авч очих гэтэл:

	— Автобусанд үнгэчихвэл яана. Хайран сайхан зураг гээд Туяа өгсөнгүй. Автобусанд явж байхад ч, ажил дээрээ байж байхад ч нөгөө зураг минь бодогдоно. Чимгээг их л ажигланам.

	— Дорж оо! Чи яагаад намайг хараад байгаа юм бэ?

	— Зүгээр ээ.

	— Чамд дурлачихгүй юу! гэж Даш тоглоом хийнэ. Чимгээгийн зураг ер нь л адил болсон бололтой. Аньсагыг нь л ганц зураасаар тодруулж өгөлтэй. Ажил тармагц яарсаар гэртээ ирлээ. Нөгөө зураг маань алга. Новширч хөглөрч байдаг нөгөө олон зураг минь бүгд алга аа.

	— Ээж ээ! Миний зургууд яасан бэ? 

	— Ямар?

	— Миний зурж байсан зургууд.

	— Аа, ээж нь цэгцэлчихсэн. Хэрэггүй нэгийг. нь түлчихсэн.

	— Юу?

	— Хамгийн сайхан зургийг нь авч үлдсэн гэж хэлээд өрөө рүүгээ орж: т

	— Энэ байна! гэсээр нэг зураг авч ирлээ. Нээрээ л тэр зураг миний хадам ээжид таалагдана даа. Чимгээ дугуй хээтэй торгон дээлтэй, нүүртээ энгэсэг тавьсан. Эвлэлийн Төв Хорооныхоо алтан медалиа зүүсэн зураг шүү.

	— Бусад нь яасан бэ.

	— Түлчихсэн. Яах юм тийм хогоор. Өдөр цай чанахдаа гал ноцоочихсон гэв. Өчигдөр орой арай ядан зурсан минь Чимгээгийн суурь машин дээрээ ажиллаж байгаа нь ажилдаа хамаг анхаарлаа хандуулж ёстой л энэ хорвоог умартсан зургийг нь хадам ээж маань түлж цай чанадаг байна шүү! Миний царайг хараад бодлыг маань таасан бололтой.

	— Гайгүй ч байна даа. Нэг хүүхний зургийг л арав хорь дахин зурсан байх чинь билээ. Нэг л байвал болоо юм биш үү? гээд өрөө рүүгээ орчихлоо.

	Өргөдөл бичлээ. Гэр бүлтэй болсон. Өөрийн орон гэртэй болмоор байна. Миний аргагүй байдлыг харгалзан үзэж байр олгон тусална уу? гэж бичлээ. Өргөдлөө үйлдвэрийнхээ даргад өгүүлчихлээ. Хоёр хоноод өргөдлийнхөө хариуг дуулахаар очлоо.

	— Дорж минь, өргөдөлтэй чинь танилцсан. Танайх чинь орон сууцтай биш бил үү? гэхэд нь би учраа ярилаа. Нэрэлхэх юу байх вэ, амьдрал надаас нэрэлхэхгүй байхад.

	— Манай үйлдвэр залуучууд олонтой. Орон сууц их хэрэгтэй. Гэтэл орон сууц гэдэг чинь манай гаргадаг гутал шиг элбэг биш. Тэгэхээр одоохондоо нэг ийм арга байна. Танай цехийн дарга Чимэдийнх хоёр өрөөтэй. Бас л танайх шиг залуу гэр бүл. Бид Чимэдтэй ярилцсан. Танайх нэг өрөөнд нь суувал яасан юм?

	Чимэд ямар миний хадам эх биш. Би зөвшөөрлөө.

	— Ирэх жилээс тусгаарлаж өгье. За Дорж минь, тохирох шив дээ.

	Хэд хоноод нүүлээ. Туяа ч яах вэ дуртай л байна. Үнэндээ намайг бодоод л нүүхийг зөвшөөрсөн хэрэг шүү дээ.

	Хадам ээж маань уйлж дууллаа. Дахиад муудалцахгүй гэнэ. Ганц охиноос минь салгалаа гэнэ. Айлын зайд хоргодох гэлээ гэж уурлаж ч үзлээ. Гэвч би хадам эхээ хэн хүнээс илүү мэдэлгүй яах вэ дээ. Үйлдвэрийнхээ цэнхэр гуч дээр ганц ороо, хоёр чемоданаа, Туяагийн хавтастай толь, өөрийнхөө хэдэн номоо тавиад хот дундуур явахад ичмээр ч юм шиг сайхан ч юм шиг байж билээ. Нэг л баяртай, ямар нэгэн юманд инээд хүрээд ч байгаа юм шиг байж билээ.

	Туяагийн үс нь салхинд намирч, Туяа минь инээж явлаа...

	 

	*

	 

	Хүмүүс галт тэргэнд сууж байгаа бололтой. Галт тэргэндээ суух гэж оочирлож зогсоцгооно. Туяагийн. суух наймдугаар вагон хамгийн сүүлд нь байлаа. Бид хоёр оочрын хамгийн сүүлд нь зогслоо.

	— Хамгийн сүүлийн вагон их савдаг гэсэн байх аа.

	— Ямар удаан явах биш дээ.

	— Тийм дээ.

	— Харанхуй болохоор цонхоор ч харах юмгүй...

	— Таньдаг хүн явахгүй байх даа.

	— Явмаар л юм даа.

	Галт тэрэгний буудлын цагаан хоолойгоор радио нэвтрүүлэг явна. «Амраг минь дуугаа дуулаач!» гэж дуулна. Туяа юун сонсохтой. «20-ны оройн 18 цагаас «Наянчулууны ой» гэдэг жүжигтэй. Билетийг кассаар худалдана» гэж зарлав. Кассаар худалдахгүй өөр яав л гэж дээ. Галт тэрэг явах гэж байхад хотод гарах жүжиг зарлаж байх гэж, үдэж байгаа улсад нь зарлаж байгаа юм болов уу?

	 

	*

	 

	Чимэдийнх гэж бас л манайх шиг айл. Чимэд өнгөрсөн жил сургууль төгссөн инженер хүн. Эхнэр нь Цэцэгээ гэдэг. Жүжигчин хүн. Насаараа бид хоёроос гурав дөрөв л ахмад. Тэгэхдээ нэг их ялгагдаад байх юмгүй. Удалгүй бид бие биедээ даслаа. Цэцэгээ Туяа хоёр сүрхий сайн найзууд боллоо. Цэцэгээ сургуульд орох санаатай гэнэ. Жүжигчин хүний амьдрал сайхан шүү! гэж ярина. Жүжгийг яаж сургуулилдгийг үзүүлэх гэж нэг өдөр! бид хоёрыг авч явлаа. Тайзан дээрээ сургуулиа хийж байна. Тайзан дээр сургууль хийхийгээ өрөлт гэдэг гэнэ. Огт хүнгүй үзэгчдийн танхимд Туяа бид хоёр суув. Найруулагч нь бололтой микрофон барьсан нэг залуу сургуулилтаа удирдаж явуулна. Заримдаа учирлаж, заримдаа зандчиж, бүр болмооргүй болбол нь өөрөө гүйж очиж хийж үзүүлнэ. Цэцэгээ маань нэгэн зарц бүсгүй болж байгаа бололтой ноёныхоо өмнө очиж сөхөрнө. Долоо найм дахиж сөхөрсөн боловч нэг л болохгүй байгаа бололтой.

	— Болоогүй ээ! Тэгж сөхөрдөг юм уу? Чи чинь үнэнээсээ сөхөрч мөргөөгүй, аргагүйн эрхэнд сөгдөж байгаа юм биш үү? Аль вэ дахиад гэнэ: 

	Бид хоёрын санаа зовчхов. Цэцгээгээ өрөвдлөө. Завсарлахыг нь хүлээлгүй яваад өглөө.

	— Жүжигчний ажил хэцүү юм аа.

	— Хэцүүгүй юм гэж хаана байх вэ. Авьяас л байвал гайгүй.

	— Байлаа ч гэсэн бат мэдлэг хэрэгтэй.

	— Тийм ээ.

	Театрт орж жүжиг үзэхдээ чухам ямар хөдөлмөрөөр тэр жүжиг босдогийг даанч ухаардаггүй явжээ. Орой нь нөгөө «зарц» Цэцэгээ маань хааны хатан шиг гоё амьтан орж ирлээ.

	— Та хоёр яагаад явчхав аа. Цаашаа их сайхан шүү дээ.

	— Сайхан байлаа ч гэсэн сургууль хийхийг үзэх дэмий юм. Тоглохоор нь очиж үзье гэж би хэлэв.

	— Жүжигчний ажил хэцүү юмаа.

	— Тийм ээ. Тэгэхдээ сайхан мэргэжил шүү.

	Ааш муутай найруулагчтай бол хэцүү еэ. Тэр тусмаа манай хадам ээж шиг бол? гэж би бодож суув.

	 

	*

	 

	Туяа бид хоёр ёстой л голдоо шумбах жараахай шиг жаргаж гарлаа. Хааяа ээж нар дээрээ очно. Ээж минь ирнэ. Ирээд хиртэй хувцас хунар байвал аваачиж угаах гэнэ. Бид хоёр яалаа гэж ээжээрээ хувцсаа угаалгах вэ. Ирэхэд нь сайхан хоол хийж өгөх гэж хэрдээ гараа гаргана. Заримдаа дагуулж явж кино ший үзнэ. Ээж минь өдөржингөө ажил хийгээд ядардаггүй хэр нь хоёр гуравхан цаг юм үзэхдээ ядарчихна. Нэг цалин дээрээсээ чандган дотортой гутал ээждээ авлаа.

	— Хүн болсоор хийсэн цөөхөн зөв юмны чинь нэг нь энэ дээ гэж Туяа тоглоом хийв. Өнөө гутлаа ээждээ аваачиж өглөө.

	— Эш хүүхэд минь. Ингэж мөнгөө үрж яах нь вэ. Ээж нь гуталтай шүү дээ гэв.

	— Авалгүй яах вэ дээ, ээж минь!

	— Туяа чинь оюутан байна, дахиад ээждээ юм авах хэрэггүй шүү, хүүхэд минь! гэлээ.

	Гэсэн ч ээжийнхээ баярлаж байгааг харцнаас нь би мэдсэн юм. Бэлэглэсэнд нь ч биш, хүү нь авч өгсөн болохоор баярласан хэрэг байх даа. Шалгалт болж Туяа маань завгүй боллоо. Давтлага гээд сургууль руугаа гүйнэ. Манай үйлдвэр ч ажил ихтэй. Тэгэхдээ цагтай юм хойно гайгүй. Шинэ жил болох гээд хүн бүхэн завгүй. Газар газар л ажлын төлөө шамдана. Төлөвлөгөөгөө тасалчихсандаа ч биш хамаг учир нь төлөвлөгөөгөө аль болохоор давуулах гэж манай үйлдвэрийнхэн шамдана. Ажил алба сургууль номтой хүмүүс төдийгүй гэр орны ажилтай авгай хөгшид хүртэл дэлгүүр хоршоогоор явж шинэ жилийн идээ будаа бэлдэнэ гэж амь амьхандаа л завгүй байгаа бололтой. Ээж минь ч гэсэн зав муутай, тэгсэн хэр нь бас л баяртай явна. Өөрийнх нь гудамжийг чимэглэж байгаа гэнэ. Янз бүрийн өнгийн гэрэл чийдэн зүүж, туг дарцаг хатгана.

	Ер нь шинэ жилийн баяр сайхан шүү! Бага байхдаа сүлд модны наадамд очих гэж сэтгэл их л хөдөлдөг сөн. Намайг бүр бага байхад манайх хөдөө байсан юм. Тэр цагийн шинэ жил ердөө санаанаас гардаггүй юм... Дулаан даханд бн ороолгочхоод чарганы өмнө талд сууж явсан сан. Морины хөлөөс үсэрсэн цас нөмөрч суусан дахыг минь жигдхэн хэмээр цохилдог сон. Аав минь жолоогоо барьж салхи сөрөн сууна. Сахал нь цантаж жижиг мөсөн бөмбөлгүүд гялалзаж байдаг сан. Ээж минь байсхийгээд л хөлийг минь дулаалж хучна. Гэрэл чийдэн ассан клубийн гадаа ирж морио уяад ороход нээлттэй үүдээр нь уур савсаж, гоёлын хувцсаа өмссөн хүмүүс баян хуурын аянд бүжиглэж байна. Би ч бас үеийн хэдэн нөхөдтэйгөө нийлж гүйнэ. Клубийн арын хаалгаар очиж, хэн ах ямар амьтан болох гэж байгааг бүгдээс урьтаад мэдчих санаатай гүйлдэнэ. Гэсэн ч арван хоёрын харанга яг цохихын үед цагаан өвгөн ан амьтдаа дагуулсаар орж ирэхэд айж ээжийнхээ цаагуур орно. Цагаан өвгөнөөс бэлэг авахад ээжийн уншиж өгсөн үлгэрийн өвгөнөөс бэлэг авч байгаа юм шиг санагддаг сан. Сүлд модны наадам тараад дахиад л дахандаа ороолгож гэр рүүгээ давхиулж явахад жаахан халчихсан аав минь өндийсхийж суучхаад дуу аялж, ээж минь инээж явдаг сан. Шинэ жилийн баярын тухай хамгийн сайхан сэтгэгдэл минь тэр билээ.

	Сүлд модны наадамд хэчнээн дуртай ч гэсэн би очсонгүй. Маргааш нь Туяа шалгалттай. Туяаг завгүй гээд би ганцаараа сүлд модны наадамд явж, Туяа гэрээ сахиад үлдэх нь хаашаа ч юм дээ. Би зургаа зурж, Туяа хичээлээ давтаж суулаа. Тэгэхдээ бас хоосонгүй шүү. Туяагийн байхгүй хооронд нь би хэдэн банш хийж, дэлгүүрээс ганц шил шампаан дарс авсан байлаа. Их сургууль гэж... Шинэ он гарав уу, үгүй юу л шалгалт авдаг. Эхний шалгалт дээр нь уначихвал яана аа? Гэвч энэ бүхнийг зохион байгуулахдаа шалгалт дээр унахгүй гэсэн байх л даа. Шинэ он гарав уу үгүй юу шалгалт өгөх байж оюутнууд сүлд модоо тойроод бүхнийг, тэр ч байтугай шалгалтаа ч мартчихаад бүжиглэж байдаг сонин улс шүү! Би цагаа харж байв. Арван нэг хагас болохоор нөгөө баншаа гаргаж чаналаа.

	— Хүүе Дорж оо, чи хэзээ банш хийсэн юм бэ? 

	— Өдөр.

	— Ээ гялай.

	— Бас болоогүй шүү. Чи ер нь хичээлээ цааш нь тавьчих. Хоёулаа шинэ жилээ тэмдэглэе.

	— Тэгье..

	— Хөгшчүүл маань уйдаж байгаа байх даа.

	— Уйдаагүй ээ. Ээж Гажидмаа эгчийнд очсон. Хандаа ээж ажлынхаа газрын сүлд модны наадамд очсон гэсэн.

	— Тэгвэл ч чи бид хоёроос бусад нь сайхан баярлаж байгаа юм байна л даа. 

	— Бид хоёр ч гэсэн бас л баярлах л гэж байна шүү дээ.

	Шинэ жилийн баяраа гэртээ хийх сайхан шүү! Баншаа гаргалаа, дарсныхаа бөглөөг буудууллаа. Дарсны бөглөө буудуулахад бас л сургууль хэрэгтэй бололтой. Дунд нь ортол буудуулчхав. Өрөөнийхөө гэрлийг унтраалаа. Би нэг бяцхан гацуур олж ирж, Туяа дэлгүүрээс чимэг авч гоёсон юм. Асдаг чимэг нь харанхуй өрөөнд их гоё ажээ. Шинэ жилийн бэлэг болгож би Туяадаа хайрцагтай чихэр, үйлдвэрийнхээ дурсгал жижигхэн гуталтай өглөө. «Ямар хөөрхөн гутал вэ?» гэж Туяа баярлана. Надад бас хоосонгүй ээ. Пикассогийн зургийн ном өглөө. Цэнхэр үеийнх нь зургууд байна. Их баярлалаа. Дарсаа хундагалж, хэн хэндээ ерөөл хэлж тулгаж уулаа. Бид хоёр ичиж зовохын аюулгүй үнсэлцлээ... Пянз тавилаа. Хоёулхнаа бүжиглэв. Дээр үеийн далбагар хар пянз дээр бичсэн «Манжуурын толгодод» гэдэг бүжгийн аясаар эргэнэм... Чимэдийнх байхгүй Цэцэгээ тоглолттой. Чимэд үйлдвэр рүүгээ явсан. Намайг хамт явъя гэсэн юм. Би яалаа гэж Туяаг орхичхоод ганцаараа явах вэ дээ.

	Туяагийн царайнаас улаа бутарна. Гадаа гудамжнаа цас малгайлан орно. Бид хоёр хувцаслаж гадаа гарлаа. Манай байшингийн бүх цонх гэгээтэй байна. Цөмөөрөө л шинэ жилийнхээ баярыг хийж байгаа бололтой, Өнөөдөр л манай байшингийн ам бүл бүрэн бүтнээрээ байгаа байх. Өвлийн өвгөн болчхоод энэ бүх айлуудаар орж үзэх сэн. Лав согтоод уначихна байх даа. Эсвэл гэрлийн байцаагч болох юм сан., Тэгвэл ч ажлаа сайн амжуулах байх даа. Энэ бодлоо Туяад хэлсэн чинь: 

	— Өвлийн өвгөн хэзээ согтож байлаа. Чи ер нь архиа ууна гэж бодож өвлийн өвгөн болох гэсэн юм биш биз? гэж тоглоомоор уурласан дүр үзүүлж хэллээ. Энд тэндгүй дуулах сонстоно. Дээрээс будрах цас чийдэнгийн гэрэлд улаан очис шиг харагдана. Байшингийн дэргэдэх цэцэрлэгт залуучууд цугларчээ. Нэг залуугийн барьж яваа дуу хураагчаас,

	 

	«Булангийн цаана хар муур байдаг байлаа 

	Бултаараа түүнийг үздэггүй байлаа»

	 

	гэж дуулж сонстоно. Нэлээд халамцуу хоёр залуу баруун зүгийн бүжиг хийнэ. Цасан дээр халтирч унана. Бусад нь инээлдэнэ.

	Ойртож очвоос манай байшингийн тэгэхдээ цахилгаан станцын залуучууд байлаа. Дуу хураагчаас шинэ жилийн вальс уянгална. Бүгдээрээ цасан дээр цэцэрлэг дотроо бүжиглэлээ. Туяа бид хоёр бүжиглэнэ. Цасанд дарагдсан модод, байшин барилга, гэрэл чийдэн бидэнтэй хамт бүжиглэнэ...

	Туяа инээж «Ямар сайхан юм бэ?» гэж чихэнд минь шивнэнэ.

	 

	* 

	 

	Хавар боллоо. Өдөр уртсан хаврын урин айлчилж ирлээ. Туяа бид хоёрын амьдрал яах вэ хэвийн шиг байдлаар явна. Амьдрал гэдэг бидний санасан шиг амар ч юм биш бололтой. Туяа маань шалгалтаа дөнгөн данган давах шиг бололтой. Гэсэн ч хоёулхнаа болохоор амьдралд маань орох хүнгүй нэг ёсондоо амар тайван байна. Нэг орой ажлаа тараад «Элдэв-Очир»-ын хажуугаар гүйж явтал:

	— Хүүе, Доржоо! гэж нэг эмэгтэй хүн дуудлаа. Чимэгээ байв.

	— Чи надтай кино үзээч. Надад илүү билет байна Миний хамт үзэх хүн маань ирсэнгүй. Ганцаараа яаж үзэх вэ? Сайхан кино гэсэн юмсан.

	Би татгалзаж чадсангүй. Кинонд орлоо. Кино үзэж сууснаа:

	— Авгай чинь сайн уу? гэж асуулаа. 

	— Сайн.

	— Та хоёр ер нь хамт явахгүй юм аа?

	— Бололцоо олдохгүй юм. Туяа хичээлтэй, би ажилтай.

	— Бололцоо гаргаж бололгүй дээ.

	— Гадуур явах маань ч яах вэ.

	Кино тарлаа. Хамт кино үзсэн эмэгтэйгээ хүргэж өгөх ёс байдаг. Чимгээг дөхүүлж өгөх боллоо... Гэртээ орж ирсэн Туяа ном уншиж сууна.

	— Чи бүр ингэдэг болсон уу?

	— Яадаг болсон уу гэж?

	— Яах юу байх вэ дээ. Ажлаа тараад гэртээ ч ирэхгүй кино үзэж хүүхэн хүргэж өгдөг болсон уу?

	— Ажлаа тараад ирж яваад л Чимгээтэй тааралдсан юм.

	— Битгий худлаа хэл дээ. Та хоёр кино үзсэн шүү дээ.

	— Харин тэгээд яагаа вэ. Найз нь ирэх байгаад ирж чадаагүй юм байна билээ.

	— Чимэгээ мөн гэж үү?

	— Чи харсан юм бол таниагүй юм уу?

	— Сая Жаргалмаа л тааралдаад чамайг нэг хүүхэнтэй кино үзэж явна гэсэн юм.

	— Жаргалмааг харна гээд хамт ажилладаг хүнийхээ гуйхад үгүй гэлтэй биш дээ.

	Туяа дуугарсангүй. Ойлгов бололтой.

	— Миний найз ойлгосон, тийм ээ?

	Туяа дуугүй байна.

	— Ойлгосон, тийм ээ?.. Чи дуугар л даа. 

	— Ойлгосон гэж Туяа аяархнаар хэлэв. Би хацар дээр нь үнсэв.

	 

	*

	 

	Нэг өглөө ажилдаа явах гэтэл өмсөх цэвэр цамц байдаггүй.

	— Туяа! Цэвэр цамц алга аа.

	— Угаасан юм байхгүй байх аа.

	— Байхгүйг нь мэдсэн юм бол угаахгүй яасан юм бэ?

	— Би ямар угаагч биш дээ. Чи өөрөө яасан юм?

	Бид хоёр зөрж эхэллээ. Аав ээжээрээ хийлгэж байсан л гэнэ. Хичээл ном даалгавар ихтэй л гэнэ. Би өөрөө угаачхаж бололгүй л яах вэ. Туяад найдаад л санаанд ороогүй юм. Маргаж зөрөх юм байлгүй л яах вэ. Ганцхан Туяагийн хэлсэн «Би ямар угаагч биш» «Эрэгтэй эмэгтэй ямар ялгаатай юм» гэсэн нь надад эвгүй санагдлаа. Хэлсэн үг нь хэдийгээр үнэн ч гэлээ тэгж хэлэхийн хэрэг юу байна даа. «Ялгаагүй» гэдэг хэн нь хэдэн цамц угаасныг тоолохын нэр биш байх аа. Гэрт хийх ажилд ямар ч л гэсэн жаахан ялгаа ч гэх юм уу даа, ер нь онцлог гэж байдаг байх аа. Нэгэнт л цэвэр цамцгүйгээс хойш «түргэн. тусламж» гэгддэг бил үү захтай ноосон цамцаа өмсөж явлаа.

	Туяагийн минь зан жаахан өөр болсон шүү. Өөр болохдоо сэтгэл нь хувирсан юм биш ээ. Ээжтэйгээ дураараа байсан хүн ганцаараа болоод ирэхээр тулгамдах юм бишгүй л гардаг байх даа. Ээжээсээ зөвлөгөө авах гэхэд нь бүх л бурууг нь «донгио хар юмтай суусных» гэнэ. Тэр ч байтугай нэг удаа «За хүүхэд минь эвээр л ярьцгаая. Та хоёр ерөөсөө таарахгүй улс. Хүүхэд шуухадтай болоогүй дээрээ нэг тийшээ болсон нь дээр байх» гэж Туяад хэлсэн гэдэг. Миний зан ч эвгүй боллоо. Хичээл номтойгоо гайхаж гэртээ ирээд зүгээр суух, бэлэн болсон хоолоо идэхдээ ч гуйлгана гэдэг хэцүү байлаа. Заримдаа юунд ч эхнэр авлаа гэж бодогдох боллоо шүү. Хаврын шалгалтын үе юм сан. Туяа маань шалгалтандаа бэлдэж л явлаа. Хичээл ихтэй болохоор шалгуулах юм ихтэй л байлгүй яах вэ.

	— Би ер нь дэмий ангид орсон юм. Энэ ургамал, энэ мэлхий, зэлхий ердөө хэрэг алга. Хэчнээн хичээгээд хичээгээд би яах юм бэ? Сайн л бол арван таван наст капитаны шавжийн эрдэмтэн л болно биз гэж Туяа ярих боллоо.

	Арван жилд онц сурч, таван онцын эзэн болж байсан сургуулийн хүндэт самбар, ханын сониноос нэр нь салдаггүй байсан Туяа маань алтан гурвын эзэн болохдоо өөрийгөө ингэж зөвтгөсөн юм. Хүний дур сонирхол, хүсэл мөрөөдөл гэж байх л даа. Би бол одоо хаашаа ч очихгүй. Арваа төгсөхдөө мөрөөдөж байсан зургийн газраа ч очихгүй. Надад миний үйлдвэр, миний нөхөд, алиа сэргэлэн Даш ажилсаг сайхан Чимэгээ, Дунд голын хөвөөнд ганц гэр барьж комбинатын анхны гадас хатгаж явсан Дондог мастер маань өөр хаана ч байхгүй. Бусад үйлдвэр бусад хамт олонд өөртөө бахархах, өөрсдөө дуурайх сайн сайхан юм байдаг байх. Гэтэл уудам сайхан танхим, эрдэмтэн мэргэн багш, сайн нөхөд, сайхан ирээдүйтэй мэргэжил нь Туяад гологддог байна шүү! Тэр олон эрдэмтэн мэргэн багш нар нь цагтаа бас л Туяа шиг мэлхий хагалж явсан байх аа. Ер нь эзэмшиж чадвал мэргэжил бүхэн сайхан гэдэг биш үү? Туяа маань уцаартай.

	— Дурлал нь хөрч байгаа нь тэр гэж Даш хэлсэн юм.

	Үгүй байлгүй дээ.

	Туяа орж ирээд цүнхтэй номоо сандал дээр тавьснаа, тавих гэж дээ, шидчихсэнээ уйлчихлаа.

	— Туяа! Яав аа, найз аа? Туяа дуугүй л уйлна. Тэгснээ:

	— Би ёстой тэнэг. Ээж минь үнэн хэлдэг байж... Чамаас л боллоо гэлээ. Би юу ч ойлгосонгүй.

	— Яав аа Туяа?

	Дуугарахгүй болохоор нь би ч чимээгүй болчихлоо.

	— Чамаас боллоо. Чамтай сууснаас л боллоо. Ээж та хоёрыг яаж эвтэй байлгах вэ гэж, яаж чи бид хоёр хүн шиг амьдрах вэ гэж бодсоор байгаад би хичээлээ ч хийхээ байсан. Тэгээд ороо нь ороогоороо гэж чамтай нийлснээс хойш хамаг юм минь буруутаж би очиж очиж эмч мэргэжил сонгож авлаа. Би муу авлаа. Мэдэж байна уу? Муу авна гэдэг чинь сургуулиас хасагдана гэсэн үг. Би дахиж шалгуулаад яах юм бэ? Мэдэх юмгүй юм чинь дахиад муу авиа гэсэн үг. Дахиад муу авбал яана? Хайран нэр минь. Миний мэдэхгүй юмыг хэлж мэдэхгүй. Чи бид хоёр ёстой л үйл лайгаар учирсан юм гэж Туяа нулимсандаа хахаж цацан үглэв.

	— Чи бүр хасагдаа юу?

	— Үгүй ээ! Хасагдаагүй. Дахиад муу авбал хасагдана. Би хасагдахыг хүсэхгүй. Би өөрөө гарна. Би тэр өвс навч! мэлхий туулайнаас чинь залхаж гүйцлээ.

	Туяа дахиж сургуульдаа очсонгүй. Ангийнх нь нөхөд шалгалтад нь оруулах гэж ирлээ.

	— Бие муу гэдэг хоёрхон үгээр халхавч хийгээд Туяа очихгүй байсаар шалгалтын үе өнгөрлөө. Би хэчнээн гуйвч нэмэргүй. Багшид нь үнэнийг хэлэх гэхээр Туяагаа бас өрөвдөнө.

	Хадам ээж маань харин тоосонгүй.

	«За яах вэ. Нэгэнт л дургүй хойно. Ээж нь ирэх жил гадаадад явуулж өгнө өө. Худалдааны сургуульд явуулж өгнө» гэдэг байна шүү. Тийм «худалдаачныг» би яах вэ?

	 

	*

	 

	Хүмүүс галт тэргэндээ сууж эхлэв. Бидний өмнө байсан өвөө хоёр том чемодантай:

	— Хүү минь, өвөөдөө туслаарай! гэнэ. Би нэг чемоданыг нь авлаа. Туяа тэр хоёр цонхон талын суудал эзлэв. Галт тэрэгний үйлчлэгч цэнхэр костюмтай охин:

	— Галт тэрэг хөдлөхөөс таван минутын өмнө үдэж байгаа хүн буух ёстой шүү! гэж надад хэлнэ. Би буулгүй яах вэ. Гэсэн ч мэдэлгүй байгаад галт тэрэг хөдөлгөчихвөл бас хэцүү хэрэг болно. Нөгөө өвөө маань их л баяртай байна. Жаахан юм балгачихсандаа ч тэр юм уу. 

	— Би ганц хүүтэй хүн. Хүү маань айл гэр болсон. Бэр маань амаржаад би ухаандаа эргэж яваа юм. Намайг очихоор хөгшин ирнэ. Хүүхдүүд маань бид хоёрыг авчрах санаатай байдаг юм. Бид хоёр бас нэгдлийн хэдэн малтай. Төрийн буянд төвшин сайхан л байна. Одоогоор хэдэн малаа буцааж өгчхөөд дулаан байшинд сууж гадаа нарлаж хууч хөөрөхөө яарахгүй л байна шүү. Ачтай болсондоо баярлаад хүүхдүүддээ тэр мээбэл гэнэ үү, зандан модон ор авч өглөө. Илүү гарсан мөнгөөр нь та нар хувцас хунар ав гэсэн чинь үгэнд оролгүй харин бид хоёрт хурган дотор авсан байх юм. Ай даа! Хүүхэд та нар ч болчимгүй юм даа. Хүү минь хүргэж ирсэн юм. Цаад хоёртоо оч гэж би хөөгөөд явуулчихсан. Та нар шиг улс байхад би галт тэргэндээ сууж чадалгүй яах вэ гэж ярина.

	Туяа ажилгүй болохоор өдөржин гэртээ ганцаараа сууна. Хийх юм байхгүй. Ном уншиж өдрийг барна, их л уйддаг байх даа. Ядахдаа хань болох хүнгүй, өдөрт ганцаараа сууж байхдаа гангар гунгар ярих хүнгүй болохоор үнэндээ хэцүү. Уншсан номоо дахиж уншина. Ажлаасаа тарж ирэхийг минь л тэсэж ядан хүлээнэ. Заримдаа ажил гарч оройтвол уйлчихсан сууж байна. Уйлуулахгүй гэж би үйлдвэрийнхээ номын сангаас янз бүрийн ном авчирч өгнө. Сургуулиа хаячихсаны нь буруу надтай холбоотой байж болох л юм. Гэсэн ч сургуулиасаа гарсан гээд гэртээ зүгээр суух нь тийм ч сайхан хэрэг биш л дээ. Уул нь би Туяагаа өөрийнхөө үйлдвэрт оруулах гэсэн юм. Оюутан оюутан гээд л үйлдвэр дээгүүр чинь яваад байсан байж сургуулиасаа хасагдчихаад ажилд оруулж өгнө үү гэж явах эвгүй юм уу даа гэж өөрөө эргэлзсэн юм. Түүн дээрээс нь гай болж хадам ээж маань нэг өдөр их л ууртай давхиж ирлээ. «Чи өөрөө гуталчин. Бас охиныг минь гуталчин болгох гэнэ ээ. Таарч дээ. Хос гутал болох гээ юу?» гээд л омогдож гарлаа.

	— Гэртээ гиюүрч сууснаас ямар ч ажил хийсэн олныхоо дунд бужигнаж явах нь Туяад л сайхан биш үү? гэж хэлчихсэн чинь.

	— Чиний тэр сайхныг мэдэж байна аа. Чи ер нь бага галзуураарай. Тэжээхээсээ тээр шаагаад байвал гэрт нь явуулчих! Чамайг гуйхгүй гэдэг байна шүү.

	Надад хэлэх үг ч олдсонгүй. Тэртэй тэргүй юу ч гэж хэлсэн миний үгэнд орох юм биш дээ. Туяа ээжийгээ ингэж авирлаж байхад нэг ч үг дуугарсангүй. Амьдрал маань нэг л уйтгартай, нэгэн хэвийн болчихлоо. Орой ирээд Туяа сургууль дээрээ юу болсноо ярьж би үйлдвэр дээрээ болсон юмаа ярьдаг сан. Одоо Туяад ярих ч юмгүй. Миний ярих юмыг төдий л сонирхохгүй болчихлоо. Харин ч ажлаасаа оройхон шиг ирвэл,

	— Ажилтай хүн ч сайхан юмаа! гэж ёжтой маягаар хэлнэ. Орой үдшийн цагаар гадагшаа гарч кино ший үзэж байя гэхэд:

	— Ямар гавьяа байгуулсан хүн биш, юугаа хийж тэгж явах вэ дээ гэнэ. Үнэндээ гэхэд хамт сурч байсан нөхдөө тааралдах болов уу гэж эмээдэг юм санж. Манай үйлдвэр сэтгэлд нь таардаггүй юм бол өөр газар оруулдаг юм уу гэж бодлоо. Таньдаг сайн, нөхдөөсөө орон тоо байгаа газар, тэгэхдээ «цэвэр» ажилтай газар асууж сураглалаа. «Цэвэр ажил» гэдэг нэрийг хадам ээж маань өгсөн юм. Гэхдээ би яалаа гэж гаднын хүмүүст тэгж хэлэх вэ. Ганцаараа байхаасаа халширсандаа ч тэр үү Туяа маань ээж дээрээ очиж өдрийг өнгөрөөдөг боллоо. Тэр хоёр хотын дэлгүүр хоршоогоор явна. Хэдэн төгрөгөөрөө хэрэгтэй хэрэггүй юм авна. Бас хэний охин ямар шинэ хувцас өмссөн, хэний хүү ямар хүнтэй суусныг бүртгэх мэт сайн мэднэ. Хааяа намайг очиход ер хүн ирлээ гэж тоосон шинжгүй байна. Ажил ч хийхгүй, сургууль ч үгүй дэмий суух нь өөрт нь хамгаас хэцүү байгаа бололтой. Аз дутахад аав нь хөдөөгөөс ирэхгүй. Амралтаа аваад нэгмөсөн ирэх гэнэ. Болж өгвөл хотод шилжиж суух санаатай юм байх. Ээж минь ч яах вэ дээ:

	— Яана гэх вэ. Хүний амьдралд янз бүрийн бэрхшээл тохиолдоно. Хоёр хүү минь битгий шантраарай. Туяагаа л ажил хийлгэвэл зүгээр юм сандаа гэнэ. Бид хоёр бие биедээ уурлаж, туньдаг боллоо. Би болж л өгвөл хэлээ хавчаад сууя гэвч заримдаа үгийн хариу хэлнэ. Санаа сэтгэлээр унаж байгаа нь илт мэдэгдэнэ. Нэг өдөр, 

	— Нэрэлхээд нэрээ идэх биш. Би ер нь танай үйлдвэрт оръё гэж Туяа маань хэллээ.

	— Ээж чинь уурлах байлгүй дээ гэхэд минь:

	— Ээжид заавал хэлээд яах юм гэнэ. Би их баярлав. Туяа маань ойлгож байгаа нь хамгийн гол нь зүгээр суухаас ажил хийхийн сайхныг ойлгосонд баярлалаа.

	Маргааш нь ажил дээрээ очингуутаа даргатайгаа уулзаж Туяагаа ажилд оруулах талаар ярилаа. Ер нь хамаг үнэнээ ярилаа.

	— Бололгүй яах вэ. Дорж минь. Бид бас нэгэн шинэ ажилчинтай болохдоо баяртай байна гэлээ шүү. Орой нь Туяадаа хэлж, маргааш өглөө нь хамт явахаар боллоо. Туяагийнхаа сэтгэлийг догдолж байгааг би хараад л мэдсэн.

	Өглөө нь эртэлж бослоо. Ажил руугаа хамт гараад явж байхад сайхан санагдаж байсан шүү. Боловсон хүчнийхээ эрхлэгчтэй уулзаж, маргаашаас эхэлж ажилд орохоор боллоо. 

	Орой нь гэртээ ирээд байж байтал хадам ээж маань орж ирэв. Маргааш Туяаг дагуулж нэгэн амралтын газар явах гэнэ. Амралтынхаа бичиг баримтыг бүгдийг цэгцэлсэн юм байх. Ажилд орж байгаагаа нууж байгаа болохоор бид хоёр юу хэлэхээ мэддэггүй. Амралтад явах дургүй байгааг нь гаднаас нь хараад л мэдэв бололтой.

	— Яагаа вэ? Чи баярлахгүй байна уу? гэж асуув.

	— Үгүй зүгээр... Би амралтад явмааргүй байна.

	— Юу гэсэн үг вэ. Чийгтэй хар байшин сахиж суугаад яах юм.

	— Би ямар ажил хөдөлмөр хийх биш. Амраад яах юм?

	— Чи битгий дэмий яриад бам! гэж ганцхан үгээр тас цохив. Аргагүйн эрхэнд Туяа үнэнээ хэлчхэв. Ха- ам ээж маань ёстой уурлаж гарлаа.

	— Би та нарт хэлсэн шүү дээ. Чамайг ирэх жил сургуульд оруулна гэж. Энэ ер нь Доржоос л болж байгаа юм. Намар болтол ажил мажил гэж дэмий яриад яах юм! гэлээ.

	— Ээж минь, та дэндэж байна шүү! Сургууль сургууль л гэх юм. Сургуульд чинь суралцаад дийлсэнгүй шүү дээ. Таны тэр худалдааны сургууль чинь ч яамай. Өөрийнхөө мэргэжлийг сонгож чадаагүйнхээ үрийг үзлээ. Дахин бас дургүй юмандаа орж хасагдах юм уу? Ажил хийнэ. Яадаг юм бэ? Юу нь муухай юм? Та битгий юм бүхэнд орж бай даа! Харин тэгэхдээ хэн хэн маань суралцах жинхэнэ мэргэжил олж авахыг бид хоёр яриад байгаа гэж Туяа хэллээ. Хадам ээжийн царай чавга шиг улайж:

	— Юу гэнэ ээ? Чи одоо өөрөө мэддэг болсон уу? гэж бараг хашхирах шахав.

	— Тийм ээ! Мэддэг болсон! гэж Туяа хэллээ.

	 

	*

	 

	Галт тэрэг хөдлөх дохио өглөө. Үдэгсэд буулаа. Галт тэрэгний тавцан дээрээс Туяагаа харж зогсоход нээлттэй цонхоор Туяа толгойгоо гаргаж:

	— Дорж оо! Чи эртхэн босож байгаарай! Ажлаа- саа хожигдов оо? гэв.

	— За.

	— Өглөө босоод ээжид шөл хийж өгч байхаа мартуузай!

	— Мартахгүй ээ. Харин миний очиж чадаагүйг хэлнэ шүү! Чамайг угтаж авах байгаа?

	— Угтана аа.

	Галт тэрэг дохиогоо өглөө. Аажмаар хөдлөв.

	Гэтэл миний толгойд гэнэт цахилгаан мэт бодол гялсхийн орж ирлээ. Туяатайгаа хамт явдаг ч байж уу дээ. Маргаашийн ням гаригийг хамт өнгөрөөчхөөд аав ээж хоёртой нь бас нэг уулзчихаад оройн галт тэргээр эргээд ирж болох байсан юм биш үү? Галт тэрэгний касс руу би гүйлээ. Билет худалдаж байсан авгай мөнгөө тоолж сууна.

	— Эгч ээ!... Эгч ээ!

	Тэр авгай дуулсан янзгүй мөнгөө нямбайлан тоолж сууна.

	— Эгч ээ!... Дархан явах галт тэрэгний билет өгөөч! Тэр авгай над руу нэгэнтээ хяламхийн харснаа,

	— Билет байхгүй ээ. Сүүлчийн галт тэрэг явчихлаа! гэж хэлэв.

	Алсад галт тэрэг уянгалан дуугарлаа.

